
EZEKIEL
Djekilwuŋu dhäruk

raypirri'yunarawuy, ŋurikiy
ŋunhi Godthu yurru dhä‐ḏir'yun
dhuwurr‐yätjmirrinhanydja, ga
rom‐dhunupamirrinydja yurru

nhina walŋamirrina
Djekilyu mel‐yurthina nhäŋala djiwarrny'tja

ḻapthunarana
1:1–28 (Ezekiel’s vision of God’s throne)

1-3 Ŋarranydja dhuwala *Djekil yäku,
gäthu'mirriŋu †Butjiwu; ḏalkarra'mirri
ŋarra dhuwala yolŋunydja, ga nhinananydja
ŋarra yukurrana wäŋaŋuranydja ‡Bapilun
wiripu‐guḻku'wala yolŋu'‐yulŋuwala
§Yitjuralpuyŋuwala miṯtjiwala, ŋurikala
walalaŋgala ŋunhi ŋanapurrunha yukurrana
djaw'‐djawyurruna ŋanapurruŋgalayŋuŋuru
wäŋaŋuru ŋuriŋi miriŋuyu walalay.
Waŋganymirrinydja ŋarra nhäŋala djiwarr'
ḻapthunara, bala ŋarra nhäŋalana
mel‐yurthinana, bala ŋayipina Garraynha
maḻŋ'maranhamina ŋanyapinyay ŋayi
ŋarrakala, bala ŋarra dhäkay‐ŋänharamina
ŋarranhawuy ŋarra nhanukala ganydjarryu.
* 1:1-3 1:1–3 Ezekiel † 1:1-3 1:1–3 Buzi ‡ 1:1-3 1:1–3 Babylon
§ 1:1-3 1:1–3 Israel

4 Yo, nhäŋalanydja ŋarra yukurrana ŋunhi
buku‐ruŋalanydja, bala ŋarra nhäŋala
wakarrnha wal'ŋu, biyapulnha bathalana,
ŋayi yukurrana marrtjinanydja beŋuru
dhimurru'ŋuru lili. Yo, watayunydja
ŋuriŋinydja yukurrana bo'yurruna bathalan-
hana ŋanyana dhika waŋupini'nha, yurru
waŋupininy'tja ŋunhiyi djarraṯawun'mirri
warray, liŋgu ŋunhilimi waŋupini'ŋura
djinawany'tja gurthana, ga bitjarrana liŋgu
dhawa'‐yawaṯthurrunana yukurrana bitjarrana
bitjan ŋuli ṉilŋṉilŋ' gurtha ŋuliŋuruyi
waŋupini'ŋurunydja, milŋ'thu‐milŋ'thunna
yukurra. Ga ŋunhiwala gurthalilinydja
ŋarra nhäŋala ŋula nhä, balanyara biyaku
ŋuli djaḻka'‐djaḻkarryunarana ŋula nhäna.
5 Ga biyapul ŋarra nhäŋala ŋunhiwalayi
waŋupini'lili ḏämbumiriwnha malanha
walŋamirrinhanydja, ga rumbalnydja
ŋunhi walala bitjan yolŋuthinyara, 6 ga
waŋga'‐waŋgany walala ŋunhi ḏämbumiriwyi
yana bukunydja, ga ḏämbumiriwyi yana
binbarrnydja malanha. 7 Yo, yaṯanydja
walalaŋgu dhunupa yana wal'ŋu, ga djalkiriny-
dja ŋunhanydja bitjan buliki'yinyarana, yurru
biyapul warray dhika milŋ'‐milŋdhunarana
ŋanyana, 8 ga ŋoylilinydja ŋunhiwalayi
binbarrlili malanyŋulili ŋarra nhäma goŋnha
malanha, balanyara biyaku ŋuli yolŋu goŋ.
9 Yo, binbarrnydja ŋunhiyi ḏämbumiriw
walŋamirri be nhäna malanha yukurrana
bärr'yurruna, yurru bitjarra walala yukurrana
ŋunhiyi mulkanhamina ŋuriŋiyi yulŋunydja,

ga buṯthurrunanydja walala yukurrana ŋunhi
dhunupa, bitjarra bitjan ŋuli waŋgany rumbal
buṯthun yukurra dhunupa yana bitjarrayi,
bilyunamiriw nhämiriw.

10 Yo, waŋga'‐waŋganygu ŋurikiyi
ḏämbumiriwwu walalaŋgu walŋamirriwu
ḏämbumiriw yana bukunydja malanha;
waŋganydja ŋunhi gumurrŋuranydja
balanyara bitjan yolŋu buku, ga gali'ŋura
dhunupa'ŋuŋuranydja buku balanyara biyaku
ŋuli läyin, ga djarrpuḏayŋu'ŋuranydja
gali'ŋura buku balanyara biyaku ŋuli
buliki, ga ŋunha bala ḏiltjiŋuranydja
balanyara buku biyaku ŋuli ḏamalana.
11 Yo, buṯthurrunanydja walala yukurrana
ŋunhiyi malanha märrma'yu binbarryunydja,
yurru binbarr‐ḻärr'yurruna walala ŋunhi
yukurrana yulŋunydja, ga mulkanhaminya
walala ŋuli djinmir'ŋuyunydja binbarryu
yana malanha, ga ŋuriŋi wiripuŋuyunydja
binbarryu märrma'‐marrmayunydja walala ŋuli
ŋäkirrmaranhaminya rumbal walalanhawuy
walala. 12 Ga bitjanana liŋgu walala ŋuli
marrtjinyanydja waŋganydhunydja bukuyu
dhunupana‐wala yana, wanhamala walala ŋuli
marrtjinya; yaka walala ŋuli bil'‐bilyunanydja,
ŋunhi walala ŋuli marrtjinya gali'lili ga gali'lili,
ŋula wanhamala.

13 Ga ŋunhiwalayi ṉapuŋga'lilinydja
ŋurikalayi walalaŋgala ḏämbumiriwwala,
ŋarra nhäŋala balanyara bitjan dhäŋa'mirri
gurtha ŋäṉarr, yurru bitjarra liŋgu yukurrana
ŋunhiyi giṯthu'‐giṯthurruna yulŋunydja



DJEKILWUŊU DHÄRUK 1:14 iv DJEKILWUŊU DHÄRUK 1:19

ŋunhili ṉapuŋgany'tja. Yo, gurthanydja
ŋunhi ŋäṉarrnydja yukurrana wirrkina
ŋaḻapthurruna dhika, ga ŋuliŋuruyi bitjarrana
liŋguna yukurrana milŋ'thu‐milŋ'thurruna
bitjan ṉilŋṉilŋ' gurtha ŋunhi. 14Ga ḏämbumiriw
ŋunhiyi walŋamirri yukurrana marrtjina
waŋganygurru yana, bitjarra bitjan waŋgany
yana rumbal malthunmina yukurrana bala ga
lili, yurru giṯthurrunanydja walala yukurrana
ganydjarryu wal'ŋu yana, bitjarra bitjan ŋuli
milŋ'thu‐milŋ'thunara ŋunhi.

15 Yo, nhäŋalanydja ŋarra yukur-
rana mel‐yurthinanydja ŋunhiyinydjayi
ḏämbumiriwnha walŋamirrinhanydja, bala
ŋarra nhäŋalanydja balanyarana bitjan
djalkiri mutika'wuy ḏämbumiriwyi yana,
gali'ŋura waŋga'‐waŋganygala yana ŋurikalayi
ḏämbumiriwwalanydja. 16-17 Yo, ŋunhiyi
ḏämbumiriw djalkiri, balanyarayi liŋgu
ŋupanayŋu yana, yurru dhapirrkmirri
dhika ŋanya, djaḻka'‐djaḻkarryunara wal'ŋu,
balanyara bitjan mel‐wiḏi'mirri ŋunhi guṉḏa.
Ga ŋunhilimiyi liŋgu djinawany'tja gal'ŋu, ga
wiripu ḻuku ŋunhilimiyi, märr yurru ŋayi
ŋunhiyi ḻukunydja yukurra ḏämbumiriwnydja
marrtji'‐marrtji ŋunhi bala ŋurruŋu, ga
lili dhuḏithu, ga gali'yu, bitjan yana liŋgu
bilyunamiriwnha nhämiriwnha. 18 Ga
ŋunhilimiyi malanyŋuŋura djalkiriŋuranydja
maŋutjimirri malanha warrpam' yana,
ḻiw'marama yana ŋunhi djalkirinha. 19 Ga
ŋunhi walala ŋuli ŋunhiyi walŋamirri
ḏämbumiriw marrtji bala bitjan, ga ŋayinydja

ŋuli ŋunhiyinydja djalkirinydja yukurra
malthunna, bala ŋurruŋu ŋuli ŋayinydja
marrtji yukurra; ga ŋunhi walala ŋuli marrtji
walŋamirri bala garrwarlili, ga walalanydja
yurru ŋunhi djalkirinydja mala ga malthun
marrtji bala, garrwarlili yana. 20-21 Yo, ŋunhi
walala yurru ŋunhiyi walŋamirri walala
marrtji birrka'mirrilili, walalanydja yurru
ŋunhiyinydja mala djalkirinydja ga malthundhi
marrtji bala yana, liŋgu walala ŋuli giṯthundja
marrtji ŋuriŋi bili waŋganydhu yana walŋayu
birrimbirryunydja.

22 Ga ŋunhanydja garrwarnydja wal'ŋu
ŋurikalayi walalaŋgala walŋamirriwalanydja
gäraktja bena dhikana milŋ'‐milŋdhunarana
ŋanyana, dhapirrknha, bena garaŋanydja ya'.
23-24 Ga ŋunhi walala ŋunhiyi walŋamirri
ḏämbumiriw buṯthurrunanydja marrtjina,
ŋarranydja ŋäkulana rirrakaynydja walalanha
binbarrnydja, bena dhikana ŋanyana rirrakay,
bathalana wal'ŋu bitjan ŋarkula yukurrana
ŋoy‐ḻaw'yurruna ḏowu, balanyarana biyaku
ŋuli miriŋu miṯtji‐maypa marrtji yukirri lili,
ŋunhinydjayi bitjan rirrakaynydja ŋayipina
Godnha. 25 Ga ŋunhi walala ḏaḏawyurruna
buṯthunaraŋurunydja, bala walala ŋunhi
binbarrnydja dhoṯkunhaminana, yurru muk-
thun yana ŋarra ŋäma yukurra rirrakaynydja,
marrtji yukurra lili beŋuru djiwarr'ŋuru.
26 Ga gärakŋuranydja benydja‐wala wal'ŋu
ŋarra nhäŋala nhinanharamirri, ŋanya
dhika wal'ŋu dhapirrk, ga ŋunhiliyinydjayi
ŋula yol yukurra nhina, ga rumbalnydja

ŋayi bitjan yolŋu yukirri nhini, 27 yurru
djaḻkarr'yun ŋayi yukurra bena dhikana,
biyaku ŋuli gurtha ŋatŋatthurru yukirri
rumbalŋuranydja nhanukala, ŋulaŋuruyi
gandarrŋuru ga ŋunhana‐wala ga muḻkurrlili
wapthun, ga gandarrŋurunydja ga bala bitjan,
ga ŋunhana‐wala djalkirilili wapthun; ga
balanyarayina ŋayi yulŋunydja, bitjan gurtha
yukirri ŋatŋatthurru. 28 Ga gali'ŋuranydja
ḻiw'marama djarraṯawun'nha dhika ŋanyana,
biyapul'nha wal'ŋu miny'tji‐maypa bitjan djäri.
Yo, ŋarra nhäŋalana ŋunhi nhanŋu ḻatjuny'tja

dhikanydja Garraywu, bala ŋarra galkinana,
munatha'lilina bukunydja ŋunhana.

2
Godthu nherrara Djekilnhanydja,

dhäwu'‐gänharamirrina ŋayi yolŋu
2:1—3:15 (God called Ezekiel to be a prophet)

1 Bala ŋarra ŋäkula rirrakaynha,
ŋayi waŋananydja ŋarrakala bitjarra
gam'. “Way yolŋu, gaŋgathiyana
djingaryurrana; ŋarranydja yurru waŋana
nhuna.” 2 Ga dhunupana yana Godku
Walŋanydja Birrimbirr gulŋiyinana‐wala
yana ŋarrakala rumballilinydja, bala ŋayi
gaŋgathinyamirriyaŋalana ŋarranha, bala
ŋarra dhärranana yukurrana. Bala ŋayi
waŋana bitjarrana ŋarrakala, 3 “Way yolŋu,
ŋarranydja nhuna yurru djuy'yunna, nhenydja
yurru ŋarraku dhäwu'‐gänharamirrina ŋuruku



DJEKILWUŊU DHÄRUK 2:4 vii DJEKILWUŊU DHÄRUK 2:6-7

yolŋu'‐yulŋuwu *Yitjuralpuyŋuwuna. Walalany-
dja ŋunhi ŋarraku ŋapa‐nherraṉminana,
bitjarra yana liŋgu bitjarra walalaŋgu märi'mu
ŋäthili ŋapa‐nherraṉminanydja ŋarraku.
4 Ŋayaŋu‐ḏälmirrina walala ŋunhi yulŋunydja,
yakana walala yurru nhina ŋarrakalanydja
romŋura. Ŋarrapinydja dhuwala walalaŋgu
Waŋarr God, ga ŋarranydja yukurra nhuna
djuy'yunna walalaŋgala, märr nhena yurru
ḻakaramanydja walalambala, wekamanydja
nhe yurru ŋarrakuwaynha dhäwu'. 5 Mak
walala yurru mäkiri'‐witjun, mak bäyŋu, yurru
dharaŋan warray walala yurru yulŋunydja,
ŋunhili ŋunhi ṉapuŋgany'tja walalaŋgala
waŋgany yolŋu nhina yukurra, ŋunhi ŋayi
yukurra yuwalk dhäwu' wekama, ŋunhiyi liŋgu
dhäruk wekanhara Garraywuŋu yana.

6-7 “Yo, nhenydja dhuwala yolŋu yana wal'ŋu,
yurru yaka barrariyanydja walalambala.
Walala yurru nyinyaŋdhun ŋuyulkthirri
nhuŋu, ga waŋa walala yurru yätjkuma
nhuna, yurru yaka barrariyanydja walalambala
ŋuripayinydja dhärukpanydja. Yananydja
walala yukurra maḏakarritjthirri bukunydja,
ŋapa‐nherraṉmirrinydja yukurra ŋarrakuna.
Yaka nhenydja biyakayi barrariya walalambala
dhärukpa, ŋuriŋi buku‐maḏakarritjthunydja,
yana ḻakaraŋana walalambala ŋunhiyi yana
liŋgu dhäruk ŋunhi ŋarra yurru wekama
nhuŋu waŋanharawunydja. Mak walala yurru
ŋäma mäkiri'‐witjun nhuŋu, mak yakana, liŋgu
ŋuyulkthirrina walala yukurra ŋarrakunydja,
* 2:3 Israel

yakana walala ŋuli dhäruktja märrama
ŋarranha.

8 “Yo yolŋu, ŋäkana yana ŋunhi ŋarra
yurru nhuna waŋanydja; yaka nhenydja
biyakayi ŋapa‐nherraṉmiya, bitjan ŋunhiyi
walala. Ma' dhänydja ḻapthurrana, ga ḻukiyana
ŋunhiyi ŋula nhä ŋunhi ŋarrapina nhuna
yurru wekama.” 9 Bala ŋarra nhäŋala
goŋnha, ŋayi marrtjina djarryurruna lili
ŋarrakala; djarryurrunanydja ŋayi ŋurikimirri
warray djorra' dhoṯkunhara. 10 Bala ŋayi
ŋuriŋi goŋdhunydja buḻuḻuyunmaraŋalana
ŋunhi djorrany'tja, bala ŋarra nhäŋala
djinawa'lilinydja dhäruknha wukirriwuynha,
ga warraŋullili ŋunha ŋapalili wal'ŋu, yurru
dhärukthunydja yukurra ŋuriŋi ḻakarama
mariwuy ga bunharaminyarawuy ga ŋula
nhäpuy malaŋuwuy ŋayaŋu‐yätjthinyarawuy
ŋunhi yurru maḻŋ'thun marrtji.

3
1 Bala ŋayi Godtja waŋana bitjarrana

ŋarrakala, “Ŋay' yolŋu, ḻukiyana dhuwala
djorrany'tja, bala marrtjiyana, bala
ḻakaraŋana marrtjiya ŋuripa yolŋu'‐yulŋuwa
Yitjuralpuyŋuwanydja.” 2-3 Bala ŋarra
dhä‐ḻaw'yurrunanydja, bala ŋayi wekaŋalana
ŋarrakala ŋunhiyi djorrany'tja, waŋana
bitjarrana, “Ma' ḻukiyana, bukmakkuŋana
yana.” Ŋayi bitjarrana waŋananydja,
bala ŋarra ḻukanana, ga dhäkaynydja
ŋunhi ḻatju' warray ŋanya dhika, bitjan
guku. 4 Bala ŋayi waŋana biyapul,

“Yolŋu, marrtjiyana‐wala ŋunhana ya'
yolŋu'‐yulŋuwalana, Yitjuralpuyŋunhana
withiyarra, ga ŋarrapi yurru nhuŋu dhäruktja
wekama waŋanharawunydja. 5 Ŋarranydja
nhuna djuy'yun yukurra ŋunha nhokalaŋuwala
wal'ŋu yolŋu'‐yulŋuwala miṯtjiwala, ŋurikala
walalaŋgala yana ŋunhi nhuma yukurra
waŋa dhäruk rrambaŋi, waŋganygurru.
6 Ŋunhi ŋarra bini djuy'yuna nhuna ŋunha
mulkuruwalanydja yolŋu'‐yulŋuwala, walala
yurru nhuŋu mäkiri'‐witjun muka, ga märrama
nhokuŋu dhäwu'. 7 Yurru dhiyakuynydja
yolŋu'‐yulŋu Yitjuralwuynydja, yakana yurru
walala ŋäma nhuna, liŋgu yaka walala ḏukṯuk
dhäwu'wu ŋarrakalaŋunydja ŋänharawu,
yana walala mäkiriny'tja dhaḻ'yunmina warray
ŋarrakunydja, liŋgu ŋayaŋunydjawalalaŋgu ga
muḻkurrwuṉḏaŋarrwal'ŋu. 8Yurru ŋarranydja
nhuna ḏälkuma warray yurru dhika wal'ŋu,
wuṉḏaŋarrkumana muḻkurr ga ŋayaŋu nhuŋu,
märr nhenydja yurru yakana walalaŋguŋu
ḏur'‐ḏuryunaranydja galkirri. 9 Yo, dhärranydja
nhe yukurra yurru giṯthunamiriwnha yana,
bitjanna bitjan guṉḏa. Yaka nhenydja
barrariya walalambala, bäyyi ŋunhi
walala yurru buku‐maḏakarritjthirrinydja;
yaka barrariyanydja walalambala ga
buku‐yalŋgi'thiyanydja.”

10 Ga biyapul ŋayi Garray waŋana bitjarra,
“Yolŋu, mäkiri'‐witjurra ŋarraku yulŋunydja,
märr yurru ŋarraku dhäruktja gulŋiyirri yana
ŋunha wal'ŋu nhokala ŋayaŋulili, ga yaka
meṉguŋa waŋganydja ŋula dhäruk. 11 Bala

nhe yurru marrtji nhokalaŋuwala miṯtjiwala,
ŋunhi walala yukurra nhina garrpiṉarawuy
ŋunha *Bapilun wäŋanura, ga ḻakaramana
nhe yurru walalambala dhäruknha Garraynha
Godnhana. Mak walala yurru mäkiri'‐witjun,
mak yaka, yurru yaka gulyurranydja ga
dhäruk‐mukthurranydja. Waŋiyana yana
mukthurrana dhäruktja ŋarraku ḻakaraŋana
goramiriwnha yana rum'‐rumdhunamiriwnha.”

12 Ga dhäŋuru ŋuliŋuruyinydjayi, bala
ŋayi ŋuriŋi Birrimbirryu Garraywalanydja
ḻaw'maraŋala, garrwarkuŋalana ŋarranha
marrtjina bala, bala ŋarra ŋäkula rirrakaynydja
beŋuru bala ŋarrakala ḏiltjiŋuru, ŋayi
yukurrana waŋana bena dhika rirrakaynydja,
waŋana bitjarra, “Wokthurra Garraywunydja,
ŋurukunydja ŋunhi ŋayi yukurra nhina
ŋunha ḻatju'ŋura dhika wäŋaŋura
djarraṯawun'mirriŋura.” 13 Ga bitjarra liŋgu
ŋarra ŋäkula ŋunhi rirrakay binbarrnhanydja,
walŋamirrinhanydja ŋunhiyi ḏämbumiriwnha,
walala yukurrana buṯthurruna, ga djalkirinydja
ŋunhiyi marrtjinana yukurrana, ga
rirrakay ŋunhi bena dhika bathalana,
balanyarana biyaku ŋuli marrmarryurru
yukirri wäŋa. 14 Yo, ŋuriŋi Godkalanydja
Birrimbirryu Walŋayunydja ŋarranha
dhawuṯmaraŋalana, bala gäŋalanydja
ŋayi yukurrana ŋuriŋina bili nhanukalay
bathalayuna ganydjarryunydja wal'ŋu. Ŋunha
ŋayaŋunydja ŋarra warwumirriyinana, bala
ŋarra ŋoynha‐djingaryurruna yukurrana. 15 Yo,
* 3:11 Babylon

gäŋalanydja ŋayi ŋarranha marrtjina‐a‐a, ga
yana liŋgu ga mulkana mayaŋ yäku †Djepa, ga
ŋunhalanydja ŋayi nherrarana ŋarranha. Bala
ŋarra nhinananydja yukurrana ŋunhiliyina
ŋarrakalaynha ŋarra yolŋu'‐yulŋuwala, ŋunhi
walala yukurrana nhinana garrpiṉarawuy
wäŋaŋura ŋunhiliyi. Nhinananydja ŋarra
yukurrana ŋunhili dhärukmiriwnha yana, 7
walunydja ŋupara, liŋgu ŋarra ŋunhi ŋayaŋuna
ŋonuŋdhina mirithirrinana, ŋuriŋiyina ŋunhi
ŋarra nhäŋala ga ŋäkula, ŋunhi ŋayi nhaltjarra
Garrayyu ŋarrakala maḻŋ'maraŋala ga
milkuŋala.

Godthu nherrara Djekilnhanydja
raypirri'yunarawuna nhanukalayŋuwu
yolŋu'‐yulŋuwuna

3:16–27 (God appointed Ezekiel to warn his
people)

16 Yo, ŋunhilinydjayi ŋarra nhinana
yukurrana 7 walunydja, ga biyapul ŋayi Garray
waŋana ŋarrakala. 17 “Way yolŋu, dhuwalana
djämanydja ŋarra nhuŋu wekamana
yurru, nhenydja dhuwala bitjan mel'ŋuna
ŋuruku ŋarrakalaŋuwuna yolŋu'‐yulŋuwu
‡Yitjuralpuyŋuwuna, liŋgu waŋanydja nhe
yurru raypirri'yunna walalanha marrtji
ŋuriŋina liŋguna dhärukthu ŋunhi ŋarrapi
yurru wekama nhokala waŋanharawu. 18Ŋunhi
ŋarra yurru waŋa bitjandja, ‘Ŋunhanydja
dhuwurr‐yätjnha yolŋu yurru rakunydhirrina,’
bitjandja, bala nhenydja yurru biyakayina
† 3:15 Chebar ‡ 3:17 Israel

ḻakaraŋanydja nhanukala, raypirri'yurranydja
waŋiya biyaka, ‘Bilyurrana biyakana,
gonha'yurrana dhuwali yätjtja nhuŋuway,
märr yurru nhe yakana rakunydhirrinydja.’
Ga ŋuli nhe yurru yakanydja raypirri'yun
ŋanya, ŋayi yurru ŋunhi rakunydhirrina
yana, yurru nhuŋuway ŋunhi ŋurrunydja,
ga ŋarranydja yurru nhuna dhä‐ḏir'yundhi
ŋurikiyi. 19 Ga ŋunhi nhe yurru yuwalk
gal'ŋu raypirri'yun ŋunhiyi dhuwurr‐yätjnha,
ga mukthundja‐wala yana ŋayi yurru
dhuwurr‐djarrpi'yirrinydja, ga yakanydja
bilyun rom‐ŋamathirri, bala ŋayi yurru
rakunydhirrina dhuwurr‐yätjnha yanana; yaka
ŋarra yurru nhuna dhä‐ḏir'yun ŋurikiyinydjayi
ŋunhi ŋayi yurru rakunydhirrinydja bitjandhiyi.

20 “Ga ŋunhi ŋayi yurru dhuwurr‐ŋamakurru'
yolŋu bilyun ŋulaŋuru ŋamakurru'ŋuru, ga
djäma yukurra yurru yätjtja, yana waŋiya
ŋanya raypirri'yurra. Ŋunhi nhe yurru yaka
marŋgikuma ŋanya raypirri'yun, ŋayinydja
yurru ŋunhiyinydja yolŋu rakunydhirrina
yana, liŋgu ŋuriŋina nhanukalay yätjthuna
romdhu; yakana ŋarra yurru guyaŋirri ŋunhiyi
ŋamakurruny'tja ŋunhi ŋayi djäma yukurrana
ŋäthili. Yana ŋayi yurru rakunydhirrina,
yurru ŋunhiyinydja nhuŋuna ŋurru ŋunhi
ŋayi rakunydhinanydja, liŋgu nhe yaka
raypirri'yurruna ŋanya. 21 Yo, ŋunhi nhe yurru
waŋa raypirri'yun dhuwurr‐ŋamakurru'nha
yolŋunha ŋunhi, märr yurru ŋayi nhina
ŋamathamana‐wala yana, ga ŋunhi ŋayi yurru
ŋunhiyi yolŋu mäkiri'‐witjundja ŋämanydja, ga

yakanydja bilyun ga djäma yätj, bala ŋayi
yurru nhinanydja yukurra walŋana yana,
yakana rakunydhirri yurru, ga ŋarranydja
yurru yakana nhuna dhä‐ḏir'yun.” Ga bitjarra
ŋayi Garray waŋananydja.

22 Ga dhäŋuru ŋuliŋurunydja
ŋarra dhäkay‐ŋäkula Garraynha, ŋayi
ŋarambiya'‐ŋal'yurruna ŋarrakala, bala
ŋayi waŋana bitjarrana, “Ma' gaŋgathiyana,
ga marrtjiya ŋunhana‐wala wäŋalili,
baṉarra'lilina ya', ḻaparra'lilina, ga ŋunhalana
ŋarra yurru waŋanydja nhuna.” 23 Ga
dhunupana yana ŋarranydja marrtjinana
ŋunhimalayi wäŋalilinydja, bala ŋarra
nhäŋalana ŋunhalayi ḻatjuny'tja dhikanydja
ŋanya djeŋarrany'tja Garraywu. Bala
ŋarra galkinana, bukunydja munatha'lilina
ŋunhana. 24 Bala ŋayi Garraywu Walŋanydja
gulŋiyinana ŋarrakala rumballilinydja,
ga biyapul ŋayi gaŋgathinyamirriyaŋala
ŋarranha dhärranhamaraŋala, bala
ŋayi waŋana ŋarrakala bitjarra, “Gatjuy
marrtjiya bala nhokalaynha wäŋalili, ga
dhurrwaranydja dhaḻ'yurra, bala nhiniyanydja
nhe yurru yukirriya nhepi gäna djinawany'tja
ŋunhiliyi. 25 Yo, walala yurru nhuna
ḏapṯapmarama raki'yu yulŋunydja, märr
yurru nhe yaka dhawaṯthun, ga waŋa
marrtji yolŋu'‐yulŋunha. 26 Ŋarranydja
yurru nhuna dhäruk‐mukmaramana, märr
yurru nhe yakana waŋa raypirri'yundja
ŋunhi raypirri'‐waḏatjmirrinha yolŋunha
walalanha, liŋgu walala ŋuyulkthirrina yukurra

dhärukkunydja ŋänharawu. 27 Ga ŋunhi
ŋarra yurru waŋanydja nhokala, ga ŋarrapi
yurru nhuna dhänydja ḻapmarama, bala nhe
yurru waŋana yana, yurru ḻakaramanydja
nhe yurru ŋunhi yana liŋgu ŋupanayŋu
dhäwuny'tja, ŋunhi ŋarrapi yurru nhuŋu
wekama waŋanharawu. Wiripu yurru yolŋu
walala mäkiri'‐witjundja, ga wiripunydja yurru
bäyŋuna. Yo, wiripu‐guḻku'yunydja yurru
yakana nhuna dhäruk‐märrama, liŋgu walala
ŋunhi raypirri‐waḏatjmirrina.” Bitjarra ŋayi
Garray waŋananydja.

18
Djämawuy yurru ŋitjalaŋgalaŋuwuy ŋali

waŋga'‐waŋganydhu märrama ŋupanayŋuna
yana

18:1–32 (Individual responsibility)
1 Yo, Garray waŋana ŋarrakala bitjarra,

2 “Nhäku walala ŋuli yolŋu'‐yulŋu
*Yitjuralpuyŋunydja waŋa bitjan, ‘Dhuwala
ŋanapurru yukurra ŋayaŋu‐yätjthirrina, liŋgu
ŋanapurruŋgala bäpa'mirriŋuwala ŋuriŋi
yätjthu.’ 3-4 Yakana biyapulnydja waŋiya
biyakayi, liŋgu birrka'mirrina yolŋu walala
ŋarrakuwaynydja yana, bäpa'mirriŋu ŋunhiyi
ga gäthu'mirriŋu nhanŋu. Ŋayi yurru ŋunhiyi
liŋgu dhuwurr‐yätjtja yolŋu rakunydhirri
nhanukalay ŋayi ŋuriŋi yätjthu.

5 “Yo, ŋunhi ŋayi yurru yolŋu nhina
yukurra ḻatju' dhika wal'ŋu rom‐dhunupa;
* 18:2 Israel

6 yaka ŋayi ŋuli buku‐ŋal'yun wiripuŋuwu
waŋarrwu ŋurikala walalaŋgala dhambay
nhanukalaŋuwala miṯtjiwala, ga yaka ŋayi ŋuli
marramba' warkthun, ga manaŋirri ŋula nhä,
7-9 yana ŋayi ŋuli mel‐wuyunaramirriyunydja
gal'ŋu djäka yukurra ŋuruku ŋunhi
goŋmiriwŋura, ga dhäruk ŋarraku märrama,
ga ŋayathama ŋayi ŋuli yukurra ŋarrakuway
romnha baṯ bitjan, ga yaka djäma ŋula
nhä yätj wal'ŋu, ŋayinydja ŋunhiyinydjayi
yolŋu yurru nhina yukurra walŋana, liŋgu
rom‐dhunupana ŋayi, yaka ŋayi yurru
rakunydhirri gupaḏalkuma.” Ga bitjarra ŋayi
Garray waŋananydja.

10-13 “Ga ŋuli ŋayi ŋuriŋiyi rom‐dhunupayu
ŋayathama yukurra gäthu'mirriŋunha,
yurru ŋayi ŋuli ŋuriŋi nhanukala
gäthu'mirriŋuyunydja djäma yätj warray,
ŋunhina mala rom ŋunhi yaka nhanukala
bäpa'mirriŋuyu yukurrana djäma; manaŋirri
ŋayi ŋuli, ga buma marrtji yolŋu'‐yulŋunha,
ga bitjanna liŋgu ŋayi ŋuli buku‐ŋal'yunna
wiripuŋuwu waŋarrwu, ga djäma ŋula nhä
marramba', ga ŋunhi monyguma ŋuli yolŋunha
ŋarraku ŋurruwuyknha, ga djäma ŋunhiyina
malanha ŋunhi yaka ŋamakurru', yätjnha yana.
Ga nhaltjanna ŋayi yurru Godthunydja? . . .
Yana ŋayi yurru waŋa ‘Bäyyi’ bitjanna? Yaka
warray. Yakana ŋayi yurru ŋunhiyinydja yolŋu
nhina yukurra walŋanydja. Djämanydja ŋayi
yukurrana yätjnha yanana, bala rakunydhirrina
ŋayi yurru, ga ŋunhinydja nhanŋuwaynha
ŋurikiyinayi ŋurru.

14-18 “Mak wiripunydja ŋurikalayi
dhuwurr‐yätjkala yolŋuwala gäthu'mirriŋuyu
ŋuli nhäma ŋunhi bäpa'mirriŋuwala
djämawuy yätjkunhara, ga yakana ŋayi
yurru malthundja nhanukalaŋuwu ŋurikiyi
bäpa'mirriŋuwalaŋunydja romgu; yaka ŋayi
ŋuli ŋunhiyi gäthu'mirriŋu buku‐ŋal'yunna
wiripuŋuwu waŋarrwu ga djäma ŋula nhä
marramba', ga yaka ŋayi ŋuli manaŋirri
ga djäma yätjkuma, yana ŋayi ŋuli
marrtji wekamana dhapinyayuna yana
ŋurruwuykkunydja yolŋuwu, ga dhäruk
ŋayi ŋuli ga rom märrama marrtji Godnha
yana. Ga ŋunhiyinydjayi gäthu'mirriŋu
dhuwurr‐ŋamakurruny'tja yurru nhina
yukurra walŋana yana, yakana ŋayi yurru
rakunydhirri liŋgu ŋuriŋi bäpa'mirriŋuwala
nhanukalaŋuwala yätjthu; ŋunhiyi warray
nhanŋu bäpa'mirriŋu warray yurru
rakunydhirrinydja, liŋgu ŋayi ŋunhi
dhuwurr‐yätjthina ŋayipi.

19 “Wiripunydja nhuma mak ŋuli waŋa bitjan,
‘Mak ŋayi yurru ŋunha gäthu'mirriŋunhanydja
murr'maramana, dhä‐ḏir'yunna manapan,
liŋgu ŋuriŋi nhanukala bäpa'mirriŋuwala
dhuwurr‐yätjthinyarayu,’ bitjan. Yaka
warray, liŋgu ŋayi yukurrana ŋunhiyi
gäthu'mirriŋuyu djäma ŋamakurru' warray,
yaka warray yätj. Ŋayinydja yurru nhina
yukurra walŋa warray, yaka warray yana
dhä‐ḏir'yunara, liŋgu ŋayi djäma ŋamakurru'
yana, Godku nhanŋuway rom malanha. 20 Yo,
ŋunhina liŋgu yurru yolŋu rakunydhirrinydja,

ŋunhi ŋayi yukurra djäma yätj ŋuli.
Gäthu'mirriŋunhanydja yurru yakana ŋarra
dhä‐ḏir'yun liŋgu ŋurikala bäpa'mirriŋuwala
rom‐yätjthinyarayu, ga yaka yana ŋarra yurru
dhä‐ḏir'yun bäpa'mirriŋunhanydja ŋurikiy
nhanukalaŋuwuy gäthu'mirriŋuwalaŋuwuynydja
dhuwurr‐yätjthinyara. Ŋuriŋi
dhuwurr‐ŋamakurru'yunydja yolŋuyu yurru
märrama ŋamakurru' wal'ŋu yana, ga
ŋuriŋinydja dhuwurr‐yätjthunydja yurru
yolŋuyu märrama yätj yana.

21 “Ŋuli ŋayi yurru ŋunhiyi dhuwurr‐yätj
yolŋu djambi nhanŋuway ŋayi dhukarr, ga
nhina ŋamathamana, ŋayinydja yurru yakana
rakunydhirri, nhinana ŋayi yurru walŋana
yukurra. 22 Ŋayi yurru Garrayyunydja nhanŋu
bäy‐ḻakaramana ŋurikiy yätjpuynydja, bala
ŋayi yurru walŋathirrina yukurra nhina,
liŋgu ŋayi ŋuli djäma yukurra ŋamakurru'
yana wal'ŋu. 23 Yakana ŋarranha ŋuli
galŋa‐djulŋikuma ŋuriŋinydja ŋunhi ŋarra
ŋuli nhäma dhuwurr‐yätjnha yolŋunha
rakunydhinyara. Ŋarranydja ḏukṯuk nhanŋu,
ŋayi yurru gonha'yunna ŋunhiyi yätjtja rom
malanha, ga nhina ŋamathamana gal'ŋu, märr
ŋayi yurru nhina yukurra walŋa, ga yakana
rakunydhirrinydja.” Bitjarra ŋayi Garray
waŋananydja.

24 “Ga ŋunhi ŋayi yurru dhuwurr‐ŋamakuli'
yolŋu bilyun, gonha'yun ŋunhiyi nhanŋuway
ŋamakurruny'tja, bala nhina ŋunhiliyi
yätjŋurana romŋura, ŋunhiyinydjayi
märr‐yuwalk yurru yana rakunydhirri

ŋunhiliyinydjayi. Ŋarra yurru meṉgumana
ŋunhinydja dhuwurr‐ŋamakurruny'tja
ŋunhi ŋayi djäma ŋäthili, yana ŋayi yurru
rakunydhirrina, liŋgu ŋuriŋina ŋunhi ŋayi
djäma mirithirrina yätjnha gal'ŋu rom.” Ga
bitjarra ŋayi Garray waŋananydja.

25 Wiripunydja mak nhe yurru waŋa bitjan,
“Way! Dhuwalinydja dhukarr djarrpi'na,
yakana dhunupa. Godthunydja yurru nhäma
yolŋunha walalanha rrambaŋikuma yana
wal'ŋu. Nhäku warray ŋuli wiripu‐guḻkuny'tja
nhina marrtji walŋamirri ga wiripu‐guḻkuny'tja
murrmurryun marrtji?” Bitjan nhe yurru
waŋa. Ga ŋayipinydja Godtja yurru waŋa
buku‐wakmarama bitjanna, “Nhenydja ŋuli
ŋunhi guyaŋirri yanapi ŋarra ŋuli djäma
yaka rom‐waŋganydhirri. Nhuŋuway
guyaŋinyara ŋunhinydja djarrpi'kunhara
bitjanarayinydjayi, yakana dhunupa. Liŋgu
birrka'mirriwu waŋga'‐waŋganygu ŋarra
ŋuli marrtji wekamanydja ŋupanayŋuyi
yana, ŋulinyara liŋgu ŋunhi nhä ŋayi
yukurrana ŋuriŋi yolŋuyu djäma. 26 Yo,
ŋunhi dhuwurr‐ŋamakurruny'tja yolŋu yurru
nhina walŋa, liŋgu ŋayi djäma ŋamathaŋala
wal'ŋu, ga ŋuli ŋayi yurru ḏaḏawyun
ŋuliŋuruyi ŋamakurru'ŋuru, ga bilyun
yätjlilina, ŋayinydja yurru rakunydhirrina,
liŋgu ŋuriŋi nhanukalay ŋayi yätjthu djämayu.
27-28 Ga ŋuli yurru ŋayi ŋula yol dhuwurr‐yätj
yolŋu ḏaḏawyun ŋuliŋuru yätjŋuru, ga
djäma ŋamakurru'na wal'ŋu, ŋayinydja
ŋunhiyinydja yolŋu yurru nhina walŋana

yana, yakana yurru ŋayi rakunydhirri.”
29 Yo, ŋayi Garraynydja waŋana bitjarra,
“Nhumanydja ŋuli ŋunhi guyaŋirri yanapi
ŋarra yukirri djäma djarrpi'kuŋu, ŋunhi ŋarra
ŋuli wekama ŋupanayŋuyi yana djämawuy
nhumalaŋguŋuway. Nhumalaŋguway ŋunhi
guyaŋinyara djarrpi'kunhara bitjanarayinydjayi.
Nhuma ŋuli guyaŋirri bitjan, ‘Bäythi ŋunhi
ŋarra yurru djäma yätjkumanydja,’ bitjan,
yurru ŋunhiyinydjayi djarrpi'na yana
guyaŋinyarawuy, yakana dhunupa.

30 “Ŋarranydja dhuwala Garray God Waŋarr
wal'ŋu nhumalaŋgu, ga ŋarra yurru ŋarrapi
mala‐yarr'yundja marrtji nhäma'‐nhamanydja
nhumalaŋguŋu djämawuynydja, nhaltjarra
nhe nhinana yukurrana, ŋamathaŋala wo
yätjkuŋala. Ma' bilyurrana! Gonha'yurrana
dhuwaliyi yätjtja rom gupaḏalkuŋana, märr
yurru nhenydja yakana rakunydhirri, ga
baḏuwaḏuyun rrambaŋikuma nhokuŋu
yätjpuynydja. 31 Biyaka ḏupthurrana, yup-
maraŋana dhuwali yätjtja warrpam'thurrana
yana, ga märraŋa yuṯana wal'ŋu walŋa
nhokalay nhe ŋayaŋulilinydja, märr yurru
nhuŋu ŋayaŋunydja djambina yuṯayirrina.
Ŋarranydja yaka ḏukṯuk nhumalaŋgu,
nhuma yurru ŋarrakunydja yolŋu walala
rakunydhirri. 32 Ŋunhi ŋarra ŋuli nhäma
yolŋunha rakunydhinyaranydja bitjanarayi,
ŋuriŋiyinydjayi ŋarranhanydja ŋuli yakana
ŋayaŋu‐ŋamathinyamirriyama. Ma' bilyurrana
walala, ga yuṯathiyana biyakana, märr yurru
nhe nhina yukurra gupaḏalnha‐wala yanana,

walŋana yurru.” Ga bitjarra ŋayi Garray
waŋananydja.

20
Bitjana liŋgu Godkunydja ŋuli yukurranha

yolŋu'‐yulŋu mäkiri'‐yarryuna yana
20:1–32 (God’s people continually refused to

obey him)
1 Yo, waŋganymirrinydja ŋaḻapaḻmirri yolŋu

walala marrtjina ŋarrakala, ga waŋana bitjarra,
“Waŋiya Godnha ŋe'! Ŋanapurru ḏukṯuk ŋayi
yurru guŋga'yun ŋanapurrunha.” Bala walala
nhinanana marrtjina, galkurrunana ŋurikiyi
buku‐ruŋinyamaranharawuna dhärukku. 2-3Ga
ŋayinydja waŋana Garraynydja ŋarrakala
bitjarra, “Way yolŋu, ḻakaraŋa ŋuripa
yolŋu'‐yulŋuwa biyaka gam'. Garray waŋa
yukurra bitjan, ‘Nhäku nhuma marrtjina
ŋarrakalanydja lili guŋga'yunarawunydja?
Ŋarranydja yurru yakana nhumalanha
guŋga'yun, wo wekama nhumalaŋgu ŋula
nhä,’ bitjarra.”

4 Bala ŋayi Garraynydja waŋana
bitjarra, “*Djekil, ḻakaraŋa ŋuripa
dhuwurr‐yätjmirriwanydja yolŋu'‐yulŋuwa
walalaŋgalaŋuwuy yätjpuy djämawuy, ga
biyaka guyaŋinyamirriyaŋa walalanha waŋiya
ŋurikiywalalaŋgalaŋuwuymäri'muwalaŋuwuy
yätjpuy. 5 Ḻakaraŋanydja walalambala
biyaka gam'. Garraynydja waŋa yukurra
bitjan, ‘Ŋarranydja djarr'yurruna nhumalanha
* 20:4 Ezekiel



DJEKILWUŊU DHÄRUK 20:6 xxi DJEKILWUŊU DHÄRUK 20:9

†Yitjuralnha yana miṯtjinha, ga märraŋalanydja
ŋarra nhumalanha ŋarrakuwayliliyaŋala
ŋarra yana.’ Yo, maḻŋ'maranhamina
ŋarra nhumalaŋgalaŋuwala märi'muwala
walalaŋgala ŋunhala ‡Yetjip wäŋaŋura,
ŋarra ḻakaraŋalanydja walalambala bitjarra,
‘Ŋarranydja dhuwala Garray nhumalaŋgu God.
6 Ŋarra yurru nhumalanha märramanydja
dhawaṯmaramanydja beŋuruyi Yetjipŋurunydja
wäŋaŋuru, bala wekamana nhumalaŋgu yurru
ŋunhi wäŋa ḻatjuny'tja dhikanydja wal'ŋu,’
bitjarrayi ŋarra ŋunhi dhawu'mirriyaŋalanydja
walalanha. 7 Ŋarra waŋana walalanha
bitjarra, ‘Ma' djalkthurrana walala dhuwaliyi
goŋbuynydja djämawuy waŋarrnha walalanha.
Ŋapa‐nherraṉmirrina ŋarra yukurra
dhiyakuyinydjayi, ŋuyulkthirrina. Ŋarrapi
dhuwala waŋgany Godtja nhumalaŋgu. Yakana
märr‐ŋal'yurra ŋuriki wiripuŋuwunydja
waŋarrwu malaŋuwu,’ bitjarra ŋarra
waŋananydja. 8 Yurru walalanydja yaka
warray mäkiri'‐witjurruna; yaka warray
walala ŋurrkaŋala ga gonha'yurruna
ŋunhiyi munatha'wuynhanydja waŋarrnha
malaŋunha ŋunhi ŋarra nyinyaŋdhun ŋuli
yukurra. Ŋarranydja bini ŋunhi walalanha
baḏuwaḏuyuna muka ŋunhala bäyma Yetjip;
9 yana ŋarranydja walŋakuŋala warray
walalanha, märr ŋuriŋi wiripuŋuyunydja
bäpurru'yu walalay yolŋuyu yaka guyaŋi
biyaku yanapi ŋarra yaka yukirri ŋayathaŋu

† 20:5 Israel ‡ 20:5 Egypt

ganydjarr walŋakunharawu ŋarrakalaŋuwu
yolŋu'‐yulŋuwu.

10 “Bala ŋarra gäŋalana walalanha
dhawaṯmaraŋalana beŋuruyi Yetjipŋurunydja
wäŋaŋuru ŋunhana‐wala wäŋalili
gawarrka'lilina, 11 ga ŋunhiliyina ŋarra
ŋarrakuway romdja wekaŋala walalaŋgu. Yo,
ŋuriŋiyinydjayi ŋarrakalanydja romdhu yurru
wekama walŋa warray ŋula yolku yolŋuwu,
ŋunhi ŋayi yurru dhäruk‐märrama ga ŋäma
warrpam'thun. 12 Ŋarra ḻakaraŋalanydja
walalambala bitjarra, ‘Walunydja 6 dhuwala
djämawunydja, yurru waŋganydja ŋurikalayi
walalaŋgala ŋunhi walu ganaŋ'thunna yukurra
dhulŋuŋuna ŋarrakuwaynha, märr yurru
ŋuriŋiyinydjayi waluyu bitjanna liŋguna
guyaŋinyamirriyamana nhumalanha, ŋunhi
nhumanydja yolŋu'‐yulŋu ŋarrakuwaynha
wal'ŋu yanana, ganaŋ'thunarana
ŋarrakuwaynha yanana wal'ŋu ŋulaŋuru
wiripu‐guḻku'walanydja miṯtjiŋuru.’
13 Yurru nhumalaŋgu märi'mumirriŋunydja
walala raypirri'‐waḏatjthina warray,
yaka warray mulkana baṯ bitjarra
ŋarrakunydja rom. Ŋarrakalanydja
romdhu wekama ŋuli marrtji walŋa warray
ŋurikinydja dhäruk‐märranharamirriwunydja
yolŋu'‐yulŋuwu, yurru walalanydja
ŋuyulkthina warray, nyinyaŋdhurruna warray
ŋarrakalaŋuwu romgu. Ŋuriŋiyinydjayi
ŋarrakalanydja waluyu walalanydja
buku‐ŋal'yuna ŋuli yukurranha ŋuruku
wiripuŋuwuna waŋarrwu. Ŋarranydja



DJEKILWUŊU DHÄRUK 20:14 xxiii DJEKILWUŊU DHÄRUK 20:20

bini walalanha ŋunhi baḏuwaḏuyunana
warrpam'thunana ŋunhala ŋanhdharkŋurana
wäŋaŋura, liŋgu ŋarra ŋaramurryinana
walalaŋgala wirrkina. 14 Yurru yaka ŋarra
walalanha baḏuwaḏuyurrunanydja,märr yurru
ŋuruŋu wiripuŋuyunydja bäpurru'yu miṯtjiyu
yaka ŋarranha yalŋgi'‐ḻakaramanydja.

15-16 “Bala ŋarra dhäwu'na nherrara bitjarra
gam'. Dhuwalanydja walala yolŋu'‐yulŋu yurru
yakana gulŋiyirri ŋunhiwala ḻatju'lilinydja
dhikanydja wäŋalili, liŋgu walala ŋuyulkthina
ŋapa‐nherraṉmina ŋarrakalaŋunydja romgu,
bala walala baḏuwaḏuyurrunana ŋunhi
ŋarrakuwaynydja walunha, ga wirrkinydja
walala yukurra märryu‐ḏapmarama ŋunhina
walalaŋguwaynha waŋarrnha, dhiyakuynha
munatha'wuynhana ŋunhi. 17 Bitjarra
ŋarra waŋananydja walalanha, yurru yaka
ŋarra walalanha baḏuwaḏuyurrunanydja
ŋunhala gawarrka'ŋuranydja wäŋaŋura,
liŋgu ŋarra mel‐wuyurrunana walalaŋgu;
18 yana ŋarra raypirri'yurruna ŋunhi waŋana
yuḏayuḏanha yolŋu'‐yulŋunha bitjarra gam'.
Yaka malthurra ŋuruku nhumalaŋgalaŋuwu
märi'muwunydja walalaŋgu dhukarrwu, ga
yaka ŋayathaŋa romnha ŋunhiyi, ŋunhi
walala nherrara. Yaka nhumalanhay nhuma
yurru baḏuwaḏuyunmiya ŋuriŋiyi walalaŋgala
be nhäyunydja waŋarryu ga raŋgayunydja
malaŋuyu. 19 Ŋarrapi yana waŋgany
nhumalaŋgu Godtja Waŋarrnydja, ŋarrakuway
yana malthurra walala, ga ŋayathaŋa romdja
ŋarraku baṯ biyakana. 20 Dhäruk‐märraŋa

ŋarranha, ga ganaŋ'maraŋa ŋunhiyinydja
walu ŋarrakuwaynydja, gäna wal'ŋu, liŋgu
ŋuriŋinydjayi ḻakaramana yukurra nhu-
malanha ŋunhi nhumanydja ŋarrakuwaynha
yana yolŋu walala, ga ŋarra nhumalaŋgunydja
God Waŋarr. Yo, ŋuriŋiyinydjayi
dharrpalyunydja yukurra waluyu ḻakarama
ŋunhi ŋilimurrunydja waŋganynha
yana dhambay‐manapanminyarana, liŋgu
ŋuriŋiyinayi dhawu'‐nherraṉarayu ŋunhi
ŋarrakuŋuna nherraṉara. Bitjarra ŋarra
waŋananydja ŋuriki yuḏayuḏawunydja
yolŋu'‐yulŋuwu.

21 “Yurru ŋunhi yuḏayuḏanydja yolŋu walala
ŋapa‐nherraṉmina warray, ŋuyulkthina warray
ŋarraku, bitjarra liŋgu yana bitjarra ŋunhi
bäpa'mirriŋu walala walalaŋgu; yaka warray
walala dhäruk‐märraŋala ŋarranha, ga yaka
walala ŋayathaŋala rom ŋarrakunydja ŋunhi,
ŋunhi ŋuriŋinydjayi ŋarrakalaynydja romdhu
ŋuli wekama walŋa warray ŋurikinydja
dhäruk‐märranharamirriwunydja walalaŋgu
yolŋu'‐yulŋuwu. Yo, ŋuriŋiyi ŋarrakalaynydja
waluyu walala ŋuli yukurranha buku‐ŋal'yuna
waŋarrwu wiripuŋuwuna, nhäŋiniŋ'kuna.
Bala ŋarranydja ŋaramurryinana
wirrkina walalaŋgu; yana ŋarra bini
ŋunhi baḏuwaḏuyuna muka walalanha
yulŋunydja. 22 Yurru yaka ŋarra bitjarrayi
baḏuwaḏuyurruna walalanha, yana ŋarranydja
walŋakuŋala warray walalanha, liŋgu
ŋarrakalay ŋarra yäkuyu, märr yurru
ŋuruŋunydja wiripuŋuyunydja yolŋuyu

bäpurru'yu yaka ḻakarama ŋarranha ŋunhi
ŋarranydja ganydjarrmiriw God.

23 “Bala ŋarra wiripuna nherrara
ŋarrakuwaynydja ŋarra dhäruk ŋunhalayi
gawarrka'ŋuranydja, bitjarra gam'. Ŋarranydja
yurru yana barrku'‐barrkuwatjkumana
dhuwalayi ŋarrakuwaynydja yolŋu'‐yulŋunha
birrka'mirrina wäŋakurru buku‐ḻiw'marama;
yakana walala yurru nhina yukurra
ŋunhilinydja wäŋaŋura ŋunhi ŋarra
dhawu'mirriyaŋala walalaŋgu nhinanharawu.
24 Ga bitjarrayi ŋarra ŋunhi nherraranydja,
liŋgu walala ŋunhi ŋuyulkthina, bala
bakmaraŋala warray ŋarraku romnha; ga
yaka walala ganaŋ'maraŋala ŋunhiyinydjayi
walu ŋarrakuwaynydja, yana walala
yukurrana ḏukṯukthina ŋurikiyina liŋgu
waŋarrwu malaŋuwu ga raŋgawu ŋunhi
walalaŋgu märi'mu walala yukurranha ŋuli
buku‐ŋal'yuna.

25 “Bala ŋarranydja gonha'yurrunana
walalanha, yana walala yurru yukurra
nhinana ŋuriŋinydjayi walalaŋgalay walala
romdhu ŋunhi yakana yukurra wekama
walŋa ŋula yolku. 26 Yo, ŋuriŋinayi
walŋamiriwyuna romdhu walala yurru
yana baḏuwaḏuyunmirrina walalanhawuy
walala, ŋuriŋiyina ŋunhi walala ŋuli wekama
wiripuŋuwu waŋarrwu ŋula nhä yana.
Wiripunydja walala ŋuli marrtjinya wekanha
walalaŋguwaynha walala malamarrmirrinhana
yumurrku'nha gurthalili bathanarawu,
buku‐ŋal'yuna ŋuli yukurranha ŋurikiyinayi be

nhäkuna waŋarrwu. Bala walala mirithinana
galŋa‐yätjthinanydja yanana ŋuriŋinydjayi
romdhu, märr yurru walala marŋgiyirri
ŋuliwitjandhinydjayi, ŋunhi ŋarrapi waŋgany
yuwalkŋunydja yana gal'ŋu Waŋarr God.” Ga
bitjarra ŋayi yukurrana Garray waŋananydja
ŋarrakala.

27 Ga dhäŋuru ŋuliŋurunydja ŋayi
waŋana ŋarrakala bitjarra, “Ḻakaraŋa
ŋuripa Yitjuralpuyŋuwanydja yolŋuwa
walalambala ŋurru'‐ŋurruŋuwanydja,
ḻakaraŋanydja walalambala biyaka gam'.
Ŋuriŋi nhumalaŋgala märi'muyunydja walalay
ŋarranha ŋuli yukurranha ŋayaŋu‐yätjkunha
walalaŋgalay dhärukthu, ŋunhi walala ŋuli
manymak‐ḻakaranha yukurranha ŋunhinhayi
wiripuŋunha warray waŋarrnha malanha,
yanapi walalanydja ŋunhi be wal'ŋu
garrwar ŋarrakalanydja. 28 Ŋarranydja
gäŋala walalanha ŋunhiwala ḻatju'lili
warray dhika gulŋiyinyamaraŋala wäŋalili,
yurru birrka'mirriŋura buku'‐wukuŋura,
ga dhuḏiŋura dharpaŋura walalanydja
ŋuli wekanha marrtjinya mundhurrnha,
buku‐ŋal'yuna yukurranha ŋuli ḻukanharayu
ŋathayuna, märr‐winya'yuna ŋuriŋiyina
buŋgulyuna walalaŋgalay, malthuna ŋuli
yukurranha romgu be nhäkuna, ŋurikina ŋunhi
walala yaka marŋgi ŋarraku. 29 Nhäku nhuma
yukurra buku‐ŋal'yun ŋunha dhuyuŋuranydja
be wäŋaŋura? Nhumanydja bini ŋunhi
buku‐ŋal'yuna yukurranha ŋunhala muka
be ŋarrakala buṉbuŋuranydja, ŋuriŋi muka

liŋgu romdhu ŋunhi ŋarrapi nherrara
buku‐ŋal'yunarawu.

30 “Yo, ḻakaraŋa ŋuripa yolŋu'‐yulŋuwanydja
ŋarrakalaŋuwa, biyaka waŋiya, ‘Nhäku
nhuma ŋuli malthun nhumalaŋgalaŋuwu
ŋuriki märi'muwunydja yätjku romgu?
Nhäku nhuma ŋuli buku‐ŋal'yun
walalaŋgalaŋuwunydja waŋarrwu walalaŋgu?’
31 Yo, dhiyaŋunydja‐wala nhumalanhay nhuma
ŋuli ŋayaŋuna baḏuwaḏuyunmirri yukurra
ŋuriŋi bili yana malaŋuyu waŋarryu, bitjarra
ŋunhi walala ŋäthili; wekamanydja nhuma
ŋuli yukurra yumurrku'nha nhumalaŋguway
wiripuŋuwana waŋarrwa ŋuripa, bitjan
bathanna walalanha gurthalilina. Bala nhäkuna
nhuma ŋuli marrtji ŋarrakalaynydja be
guŋga'yunarawu? . . . ŋunhi nhuma
ŋuli yukurra yaka ŋarraku mäkiri'‐witjun ga
dhäruk‐märrama?

32 “Yitjural, nhumanydja ŋuli waŋa bitjan,
‘Ŋanapurrunydja yurru nhina bitjanna bitjan
ŋunha wiripu‐guḻku' yolŋu walala. Ŋunha
guṉḏanydja ga dharpanydja ŋula nhänydja
malanha waŋarr ŋanapurruŋguway yana,’
bitjanna. Yurru nhumanydja dhuwala,
ganaŋ'thun warray yukurra ŋulaŋuru
wiripu‐guḻku'walanydja miṯtjiŋuru; yakana
nhuma yurru nhina yukurra ŋuriŋiyinydjayi
walalaŋgalaynydja romdhu.” Bitjarra ŋayi
Garray waŋananydja.

Godthu yurru ḏarrtjalkkumana
yanana Yitjuralnhanydja ŋuliwitjan

ŋayaŋu‐yätjthinyarakurruna
20:33–49 (God will cleanse Israel through suf-

fering)
33 Yo, Garray Godtja waŋa yukurra bitjan,

“Dhuwala ŋarra nhumalanha raypirri'yun
yukurra waŋanydja. Ŋarrapi nhumalanha
yukurra yurru gämanydja yana ŋuriŋi
ŋarrakalay ŋarra ganydjarryu. Yo, ŋuriŋi
ŋarrakala ŋaramurryunydja ŋarra yurru
dhä‐ḏir'yun yana dhuwurr‐yätjmirrinhanydja
yolŋu'‐yulŋunha, liŋgu nhumanydja dhuwala
ŋarrakuway yana walala. 34 Nhämanydja
nhuma yurru ŋarraku ganydjarrnha ga
ŋaramurrnha, ŋunhi ŋarranydja yurru
nhumalanha waŋgany‐manapanna marrtji
beŋuru barrkuŋurunydja wäŋaŋuru
malaŋuŋuru, yurru nhuma yurru marrtjinydja
lili baṉḏanynha ga räwaknha. 35-36 Ŋarranydja
yurru nhumalanha mala‐yarr'yunna
marrtji, bitjan yana liŋgu bitjarra ŋarra
mala‐yarr'yurruna nhumalaŋgu märi'munha
ŋunhala ŋanhdharkŋura wäŋaŋura. 37 Yo,
nhuma dhuwurr‐ŋamakurruny'tja yolŋu
walala yurru gulŋiyirri dhipala lili wäŋalili,
bala nhuma yurru nhinanydja yukurra
waŋganydhu yana romdhunydja ŋarrakalay
wal'ŋu, ga dhäruktja nhuma yurru märrama
warrpam'thun yana ŋarranha, liŋgu ŋuriŋina
dhawu'‐nherraṉminyarayu ŋunhi ŋarrapi
nherrara ŋäthili. 38 Ga ŋunhinydja walala
dhuwurr‐yätjmirrinydja, ŋunhi walala
ŋuyulkthina ŋarraku, ŋarranydja yurru
walalanha dhawaṯmarama warray beŋuruyi

barrkuŋurunydja wäŋaŋuru malaŋuŋuru,
yurru yaka walala yurru yana nhina yukurra
ŋarrakalaynydja dhiyalanydja wäŋaŋura. Ga
ŋunhi yurru ŋayi maḻŋ'thundja bitjandhiyi,
bala nhumanydja yurru marŋgiyirrina
ŋunhi ŋarrapi waŋgany Garray God
nhumalaŋgunydja.”

39 Ga biyapul ŋayi Garray waŋana
bitjarra, “Ŋäka nhuma §Yitjuralpuyŋu
yolŋu'‐yulŋu! Ŋuli nhuma ḏukṯuktja, gatjuy
marrtjiyana, ga buku‐ŋal'yurrana ŋunha
nhumalaŋgalaŋuwuna waŋarrwu malaŋuwu.
Yurru yaka buku‐ŋal'yurra rrambaŋikuŋanydja
ŋarrakala ga ŋurikala wiripuŋuwala
waŋarrwala manaparra. Ŋunhiyinydja bitjan
nhuma yukurra wakalkumana ŋarranha
yäkunydja, liŋgu ŋarranydja gäna warray,
ḏarrtjalk yana ŋarrapi, ganaŋ'thun yukurra
ŋurikala wiripuŋuwalanydja waŋarrwala.

40-41 “Ga yalalaŋumirriyunydja nhuma
Yitjuralpuyŋu yolŋu walala yurru
buku‐ŋal'yunwaŋganygu yana ŋarrakuwaynha
ŋunhalanydja gay' ŋarrakalaynydja bukuŋura
wäŋaŋura, ḏarrtjalkŋuranydja wäŋaŋura
ŋunhalanydja *Djurutjalamdja; bukmakthirrina
nhuma yurru yana buku‐ŋal'yundja yukurra
ŋarrakuway waŋganygu. Ŋarra yurru
nhumalanha waŋgany‐manapan marrtji,
bitjan ŋarra yurru wäŋa‐roŋinyamarama
nhumalanha beŋurunydja wäŋaŋuru ŋunhi
nhuma barrkuwatjthina marrtjina, ga dhäŋuru

§ 20:39 Israel * 20:40-41 20:40–41 Jerusalem

ŋuliŋuruyinydjayi nhuma yurru gäma yukurra
mundhurrnha ŋarraku, buŋgan bäw'nha
dhika nhäna malanha, ŋarrakuwaynha
waŋganyguna waŋarrwu. Ga ŋarranydja
yurru yana märramana nhumalaŋguŋu
mundhurr‐wekanharanydja marrtjinyara, bala
yurru walala ŋuruŋunydja wiripuŋuyunydja
miṯtjiyu nhämana nhumalaŋgalanydja,
ŋunhi ŋarranydja ŋarrapi yana ḏarrtjalktja
waŋarr. 42 Yo, bukmak nhuma Yitjural yolŋu
walala yurru yukurra nhina dhiyalanydja
wäŋaŋura, ŋunhi ŋarra dhawu'‐nherrara
nhumalaŋgalaŋuwala märi'muwala ŋäthili
wal'ŋu, bala nhuma yurru marŋgiyirrina
ŋarraku, ŋunhi ŋarrapi waŋgany Garraynydja
wal'ŋu nhumalaŋgunydja. 43 Yo, nhuma
yurru guyaŋirrina nhä malanha yätjtja
ŋunhi, ŋunhi nhuma yukurrana djäma
ŋäthili, ŋunhi nhuma baḏuwaḏuyurruna
nhumalaŋguway walŋa nhumalaŋgalay
ŋuriŋi romdhu. Bala nhuma yurru gorana
yulŋunydja ŋuriŋiyi, bala ŋuyulkthirrina
yurru ŋurikiyinydja malaŋuwu romgu, ŋunhi
nhe yukurrana djäma ŋäthili wal'ŋu. 44 Yo,
ŋarra bini baḏuwaḏuyuna muka nhumalanha
yulŋunydja; nhuma bini murrmurryunaŋga
buku‐ruŋinyamaranharawuyyunydja ŋurikiyyi
nhumalaŋgalaŋuwuy yätjpuynydja djämawuy;
yurru yana ŋarra walŋakumana yurru
nhumalanha yulŋunydja, märr yurru nhuma
marŋgiyirri, ŋunhi ŋarrapi yuwalkŋunydja
wal'ŋu Garray God. Bala nhuma yurru
buku‐ŋal'yunna ŋarrakalaŋuwu yäkuwunydja,

waŋganygu yana.”
45 Ga biyapul ŋayi Garray waŋana

ŋarrakala bitjarra, 46-47 “Way yolŋu, ma'
ḻakaraŋa yolŋu'‐yulŋuwanydja biyakana gam'.
Garraynydja waŋana bitjarra, ‘Dhuwalanydja
ŋarra yukurra dhuŋgur'yunna gurthana,
ŋurru‐nherraṉdja, ŋunhi ŋayi yurru nhärana
bitjanna bitjan worrknha; warrpam'thunna
yurru ŋayi nhäranydja birrka'mirrina dharpa,
walŋa ga räwak rrambaŋiyirrina. Yakana
yurru yolŋuyunydja ŋunhiyi gurthanha
ŋultjikuma, yanana ŋayi yurru nhäranydja
birrka'mirrina wäŋanha buku‐ḻiw'maramana.
48 Ga bukmakthuna yurru ŋunhiyi yolŋuyu
walalay nhämanydja, bala marŋgiyirrina,
liŋgu ŋunhiyi gurtha dhuŋgur'yunaranydja
ŋarrakuŋuwaynha yana, ga yakana yurru ŋula
yolthu ŋultjikumanydja ŋunhiyi.’ ” Bitjarra ŋayi
Garray waŋananydja.

49 Ga ŋarranydja waŋana
buku‐ruŋinyamaraŋala bitjarra, “Garray,
bitjanna liŋgu ŋunha yolŋunydja walala waŋa
yukurra bitjanna, ‘Nhäku warray ŋayi yukurra
bitjan liŋgu waŋa goḏu‐mayali'mirrinydja
dhäruk, ga yakanydja warraŋulkuma?’ bitjanna
walalanydja yurru yukurra waŋa.”

33
Godthu nherrara Djekilnhanydja

raypirri'yunarawu yolŋu'‐yulŋuwuna
33:1–20 (God appointed Ezekiel to be a watch-

man)

1 Yo, biyapul ŋayi Garray waŋana
ŋarrakala bitjarra, 2 “Yolŋu, ḻakaraŋa ŋuripa
yolŋu'‐yulŋuwanydja nhokalaŋuwa biyaka
gam'. Ŋunhi ŋuli miriŋu marrtji yukurra lili
nhumalaŋgala wäŋalili, ga nhumanydja ŋuli
yolŋunha djarr'yun marrtji ŋuliŋuruyi nhokala
miṯtjiŋuru, märr ŋayi yurru ŋunhiyinayi
gatjaḻ‐nhämanydja yukurra. 3 Yo, mel'ŋunydja
yolŋu ŋuli dhärra yukurra garrwar wal'ŋu
ḻoḻuŋura, ga ŋunhi ŋayi yurru nhämanydja
miriŋunhanydjamarrtjinyara lili, ga dhunupana
ŋayi yurru ŋunhi gawaw'yunna yulŋunydja,
marŋgikumana yolŋu'‐yulŋunhana. 4 Ŋuli
ŋayi yurru waŋganydhu yolŋuyu ŋäma
warray ŋunhiyi rirrakay, yurru yakana
ŋayi yurru märrama dhäruktja ŋanya, ga
dhunupana ŋayinydja yurru ŋunhimiriŋunydja
marrtjina yana, bala bumana ŋunhiyi
dhäruk‐märranhamiriwnhanydja yolŋunha.
Ga ŋunhiyinydjayi ŋurru nhanŋuway yana,
liŋgu ŋayi ŋäkula, ga yakana dhäruktja ŋunhiyi
märraŋala. 5 Ŋunhi bini ŋayi mäkiri'‐witjuna,
ŋayinydja bini walŋathinya warray. 6 Ga ŋuli
ŋayi yurru ŋuriŋi mel'ŋuyu nhänharapuyŋuyu
nhämanydja miriŋunha marrtjinya
yukurranhara, ga yakanydja ḻakarama bala
marŋgikuma, ga ŋayinydja yurru ŋunhi
miriŋunydja marrtjina yana lili ŋurruthirrina,
bala bumana marrtji warrpam'thunna
yolŋu'‐yulŋunhanydja, yurru ŋunhiyi
ŋurrunydja ŋuriki dhukarr‐nhänharapuyŋuwu
mel'ŋuwu, bala ŋunhinha mel'ŋunhana
ŋarra yurru dhä‐ḏir'yundja, liŋgu ŋurikala

walalaŋgala ŋunhi walala murrmurryurruna.”
Ga bitjarra ŋayi Garray waŋananydja.

7 “Yo *Djekil, ŋarranydja nhuna
ŋunhi nherrara dhiyakuyi, bitjan nhe
mel'ŋuna dhukarr‐nhänharapuyŋuna ŋuriki
†Yitjuralpuyŋuwu miṯtjiwu; nhenydja yurru
mäkiri'‐witjun ŋarrakalaŋuwu yana dhärukku,
ga ḻakaraŋa walalambala, marŋgikuŋa
walalanha, märr yurru walalanydja walŋathirri.
8 Ŋunhi ŋarra yurru waŋa nhokala bitjan,
‘Ŋayi yurru ŋunhiyi dhuwurr‐yätj yolŋu
rakunydhirrina,’ bitjan, bala nhenydja
yurru marrtjiya ŋurikalayi yolŋuwala, ga
ḻakaraŋa nhanbala marŋgikuŋa, märr
yurru ŋayi ŋuriŋiyinydjayi gananna ŋunhiyi
nhanŋuway ŋayi yätjtja rom malanha.
Ga ŋuli nhe yurru yakanydja marrtji ga
ḻakarama marŋgikuma ŋanya, ŋayinydja
yurru yana rakunydhirrina‐wala, liŋgu ŋuriŋi
nhanukalay ŋayi dhuwurryu yätjthu, yurru
nhuŋuway ŋunhi ŋurrunydja ŋunhi ŋayi
rakunydhinanydja bitjarrayi, ga nhunana
ŋarranydja yurru dhä‐ḏir'yun ŋurikiyinydjayi.
9 Ga ŋuli nhe yurru marrtji märr‐yuwalkthirri
yana, ga ḻakarama nhanbala bitjan,
‘Bilyurrana ŋe' dhipuŋuruyinydja nhokalay nhe
yätjŋurunydja romŋuru, märr yurru nhe yaka
muka rakunydhirrinydja,’ bitjan, ga ŋuli ŋayi
yurru yakanydja mäkiri'‐witjun, mukthundja
yana djäma ŋunhi yana liŋgu yätjtja dhuwurr,
bala ŋayinydja yurru rakunydhirrina‐wala

* 33:7 Ezekiel † 33:7 Israel

yana, yurru nhenydja nhina yurru walŋa
warray. Liŋgu nhanŋuwaynha ŋunhinydjayi
ŋurru ŋunhi ŋayi rakunydhina, liŋgu ŋayi yaka
mäkiri'‐witjurruna, ga yaka ŋayi ganarrana
nhanŋuway ŋunhi yätj dhuwurr.”

10 Yo, yolŋu'‐yulŋunydja waŋa
yukurra bitjan, “Yuwalk ŋanapurru
yana dhuwurr‐yätjmirrinydja yolŋu
walala. Ŋuli yurru ŋayi Godthunydja
dhä‐ḏir'yun ŋilimurruŋgalaŋuwuy dhuwur-
rwuy‐yätjpuynydja, yana yurru ŋilimurrunydja
murrmurryunna.” 11 Ga Garraynydja
waŋana bitjarra, “Ḻakaraŋa walalambala
yolŋu'‐yulŋuwanydja biyakana, ‘Garraynydja
waŋana bitjarra, “Ŋarrakunydja ŋuli yakana
ŋunhi ŋayaŋu‐djulŋithirri ŋunhi ŋayi ŋuli
dhuwurr‐yätj ŋunhiyi yolŋu rakunydhirrinydja.
Ŋarranydja ḏukṯuk nhuŋu, nhe yurru ganan
ŋunhiyi nhuŋuway yätj, märr nhe yurru
walŋa nhina yukurra, ga yakana rakunydhirri.
Ma' bilyurrana walala, ŋanydjaḻa'yurrana
ŋuliŋuruyi nhokalaŋuŋuru yätjŋurunydja, ga
djäma ŋamakurru'na.” ’

12 “Yo, ŋuli ŋayi yurru dhuwurr‐manymak
yolŋu bilyun, ga djäma yätjtja rom, ŋayinydja
yurru yana rakunydhirrina, ga ŋuli ŋayi
yurru dhuwurr‐yätj yolŋu bilyun ŋuliŋuruyi
nhanukalay ŋayi yätjŋuru, ga djäma
ŋamathama wal'ŋu, ga ŋayinydja yurru
nhina walŋana. 13 Yo, ŋunhi yurru yolŋuyu
djäma yukurra yätj rom, ŋayinydja yurru
ŋunhiyinydja yolŋu rakunydhirrina yanana,
liŋgu ŋuriŋi nhanukalay ŋayi dhuwurryu

yätjthu, bäythi ŋunhi ŋayi ŋäthilinydja djäma
ŋamathaŋala. 14-16 Ga ŋunhi ŋarra yurru
raypirri'yundja ŋanya ŋunhiyi dhuwurr‐yätjnha
yolŋunha, ga ŋuliŋuruyi ŋayi yurru ḏaḏawyun
yätjŋurunydja djämaŋuru, ga djäma
ŋamathamana wal'ŋu rom‐ŋamakurru'na, ga
malthunna yukurra yurru ŋarrakalaŋuwuna
romgu ŋunhi walŋa‐wekanharamirriwuna
gal'ŋu, bala ŋarranydja yurru bäy‐ḻakarama
nhanŋu ŋurikiyinydjayi yätjpuynydja, ŋayi
yurru nhinana yana walŋana, liŋgu ŋuriŋi
ŋunhi ŋayi djäma yukurra ŋamathama.

17-20 “Nhuma yolŋunydja walala ŋuli marrtji
ḻakaranhamirri ŋarranha, yanapi ŋarra ŋuli
mala‐yarr'yurru marrtji yolŋu'‐yulŋunha djar-
rpi'kuŋu, yanapi ŋarranydja yaka rom‐waŋgany
yolŋu. Yurru yuwalktja nhuŋuway ŋunhi rom
djarrpiny'tja. Märr‐yuwalk yana ŋarra yurru
nhämanydja marrtji, mala‐yarr'yundja yurru
nhumalanha waŋga'‐waŋganynha yana, bala
nhuma yurru märramanydja ŋarrakuŋumarrtji
ŋunhi yana liŋgu ŋupanayŋu ŋunhi nhä nhuma
marrtjina djäma.” Ga bitjarra ŋayi Garray
waŋananydja.

Djurutjalambuynydja baḏuwaḏuyunarana
wäŋa, liŋgu yolŋu'‐yulŋuwala ŋuriŋi yätjthu

33:21–33 (The sins of the people)
21-22 Waŋganymirrinydja munhaku ŋarra

dhäkay‐ŋäkula Garraynha ŋanyapinyay, ŋayi
yukurrana dhärrana galki yana ŋarrakala,
bala ŋayi Garrayyunydja ŋarraku dhäruknha
wekaŋala, ga biyapul ŋarra waŋanayi, yakana

ŋarra biyapulnydja dhärukmiriwyirri yurru. Ga
goḏarr'mirrinydja munhakumirrinydja yolŋu
ḏarramuna waṉḏina dhäwu'mirrina lili, bala
ḻakaraŋalanydja ŋayi bitjarrana, “Way, ŋunha
‡Djurutjalamdja wäŋa baḏuwaḏuyunarana
liŋguwuynha miriŋuwuŋuna. Ŋarranydja
dhuwala winya'yurruna, bala ŋarra
marrtjinanydja ga ḻakaraŋalana yana nhuŋu,”
bitjarra ŋayi waŋananydja.

23 Bala ŋayi Garraynydja waŋana ŋarrakala
bitjarra, 24 “Ŋunha yolŋunydja walala yukurra
nhina ŋunhayi baḏuwaḏuyunarawuyŋurana
dhika wäŋaŋuranydja, ga waŋanydja walala
yukurra bitjanna, ‘§Yipurayimdja ŋunhi
waŋgany warray ŋayinydja ḏarramu,
ga wäŋanydja ŋayi dhuwala märraŋala
waŋganydhu ŋayipi, ga ŋilimurrunydja
dhuwala be warray miṯtji. Dhuwalanydja
gay' wäŋa yurru ŋanapurruŋguway yana
wal'ŋu bukmaknha,’ bitjan walala yukurra
waŋanydja. 25-26 Yo, nhe yurru ḻakaraŋanydja
walalambala ŋarraku dhäruktja biyaka.
‘Bitjan liŋgu nhuma yukurra djämanydja
mirithirrina yätjnha romdja; ḻukanydja
nhuma ŋuli yukurra gulaŋmirri wäyin
ŋanaktja, ga bunharamirri nhuma ŋuli
murrkay'kunharamirri, ga buku‐ŋal'yun
wiripuŋuwu waŋarrwu. Nhumanydja ŋuli
ŋunhi guyaŋirri yanapi nhuma yurru dhuwala
ŋayathamawäŋanha nhumalaŋgalay nhuma be
ganydjarryu, yurru bäyŋu warray. Ŋarranydja

‡ 33:21-22 33:21–22 Jerusalem § 33:24 Abraham

yurru yakana wekama dhuwala wäŋanha
ŋurikinydja yolŋu'‐yulŋuwu ŋunhi walala
yukurra djäma mirithirri yana yätj gal'ŋu rom.’

27 “Yo, ḻakaraŋa walalambala raypirri'yurra
biyaka, ‘Godtja waŋana nhuma yurru bukmak-
thirri yana murrmurryundja. Wiripunydja
yurru rakunydhirri ŋuriŋi miriŋuwala
mandjawakthu, ga wiripu‐guḻkuny'tja
yurru marrtji murrmurryun bunhara
wakinŋuwuŋu wäyinguŋu, ga wiripunydja
yurru murrmurryun marrtji ga rerriwuŋu.
28Dhuwalayinydja wäŋa yurru warrpam'thunna
baḏuwaḏuyun, ga dhikayi ŋunhi nhuŋuway
be ganydjarrnydja yurru winya'yunna‐wala
yana buwayakthirrina. 29 Yuwalk ŋarra
yana yurru yolŋu'‐yulŋunhanydja ŋunhi
dhä‐ḏir'yunna ŋurikiy walalaŋgalaŋuwuy
djämawuy yätjpuynydja dhuwurrwuy, bala
nhuma yurru marŋgiyirrina ŋunhi ŋarranydja
ŋarrapi yana Garray Godtja.’ ”

30 Ga biyapul ŋayi Garray waŋana
ŋarranha bitjarra, “Way yolŋu, ŋunha
nhuŋuwaynydja ŋunhi yolŋu walala
yukurra ḻakaranharamirri nhuna, mäkiri'lili
giyalkiyal waŋa bitjan, ‘Go ŋilimurru yana
ŋaḻwa'‐wekanhamirrina. Marrtji ŋilimurru
yurru bala ya' galkithirri, nhaltjan ŋayi
yurru ŋuruŋu dhäwu'‐ḻakaranhamirriyu
yolŋuyu waŋa yukurra, ḻakarama Garraywu
dhäruk.’ 31 Bala walala ḻiw'maramana
dhärranydja ŋunhiyi, mäkiri'‐witjunna yukurra
yurru nhuŋu, yurru walala yaka ŋunhi
yuwalktja ŋäma yukurra. Waŋanydja walala

ŋuli marrtji bitjanna, ‘Ḻatju' ŋanya dhika
ŋe dhäruk,’ bitjan yurru, yurru ŋuruŋu
ŋayaŋuyunydja walalaŋgala walala yukurra
märryu‐ḏapmarama märr‐ŋamathirri ŋuriki
rrupiyawu warray ŋula nhäku warray girri'wu.
32 Yo, walala ŋuli ŋunhi ŋämanydja dhäruk
waŋanhara yana, yurru yakana walala
djämanydja yurru ga dhäruk‐märrama
ŋula waŋgany, yakana. 33 Ŋäthilinydja
ŋunhinydja nhe yuwalk yana ḻakaraŋala
ŋurikiy mariwuynydja ŋunhi yurru buna, bala
dhiyaŋunydja‐wala yuwalkthi maḻŋ'thunna
yukurra. Yo, bathalana yurru marrtji mari
ŋurikinydja dhäruk‐märranhamiriwwunydja
walalaŋgu, bala walala yurru dharaŋanna,
ŋunhi dhiyalaŋumi miṯtjiŋura waŋgany
yolŋu, ŋunhi ŋayi yuwalk gal'ŋu yana
dhäwu'‐ḻakaranharamirri ŋuliŋuru nhanukuŋu
Godkuŋu.” Ga bitjarra ŋayi Garray
waŋananydja.

34
Ḻakarama yukurra djäkamirrinha yätjnhana

ŋunhi
34:1–10 (The false shepherds)

1 Yo, ga biyapul ŋayi Garray waŋana
ŋarrakala bitjarra, 2 “Waŋiya yätj‐ḻakaraŋa
ŋunha ŋurru'‐ŋurruŋunha *Yitjuralpuyŋuwu,
ḻakaraŋa walalambala biyaka, ‘Garraynydja
waŋana bitjarra, “Ŋarra nhumalanha nher-
raranydja dhiyakuyinydjayi, märr yurru nhuma
* 34:2 Israel

yukurra djäka ŋarrakalaŋuwu yolŋu'‐yulŋuwu,
bitjan yana liŋgu bitjan ŋuli djäkamirri yolŋu
wäyingu ŋuli djäka yukurra ŋamathama
wal'ŋu. Yurru nhenydja yätj warray gal'ŋu
djäkamirri, bala ŋarra yurru wirrkina yana
dhä‐ḏir'yundja nhumalanha. Nhumanydja
bini yukurranha maranhu‐wekanha muka
ŋarraku yumurrku'nhanydja, yurru bitjan
liŋgu nhenydja yukurra djaw'‐djawyun warray
ŋuliŋuruyi walalaŋgala yulŋunydja, yana
märr‐ḏaw'yunmaranharamirri be nhunapinyay
warray nhe. 3 Yana nhe yukurra bitjan warray,
bitjan nhe yukurra bulka' märrama walalaŋgu,
bala girri'na djäma nhuŋuway ŋuriŋi
walalaŋgala bulka'yunydja, ga ḻuka nhe yukurra
ŋamun'kurr ŋuliŋuruyi, ga wiripunydja nhe
ŋuli bumana ŋunhiyi buyuwuyu'nhanydja
murrkay'kumana, yurru yakana nhe yukurra
ŋula maranhu‐wekamanydja walalanha.
4 Wiripunydja ŋunhi yukurra yalŋgi'yirrina
ga rirrikthunna, yurru nhenydja yaka warray
walalanha ŋuli guŋga'yun ga ḏukmarama, ga
yaka warray nhe ŋuli ŋämiṉ weyika'yunydja,
djetjinydja dhamin‐dharpuma burakin-
yarawuynhanydja. Wiripunydja bena‐wala
gundupuŋalana winya'‐winyayurrunana,
ga yakana nhe ḻarruŋalanydja ga
maḻŋ'maraŋalanydja ga roŋinyamaraŋalanydja
gäŋala walalanha. Nhenydja yukurra
nhunapinyay nhe yana ŋal'maranhamirri,
ga be buŋgawakunharamirrina walalaŋgu
mirithirrina, bumanydja walalanha marrtji
ŋayaŋu‐yätjkumana. 5 Bala walalanydja

ŋunhi ŋarrakunydja yumurrku' bena‐wala
gundupuŋalana barrkuwatjthinana, liŋgu
bäyŋuna walalaŋgu djäkamirri yolŋu; yana
walala winya'‐winyayurrunana‐wala, ga
burakirri walala ŋuli wakinŋuwuŋu wäyinguŋu
yana. 6Yo, ŋarrakunydja ŋunhi bembi mala ŋuli
marrtji bawa'‐bawayunna buku'‐wukukurruna
wäŋakurru, barrku'‐barrkuwatjthirri bena‐wala
buku‐ḻiw'maramana wäŋakurru, ga yakana
ŋayi ŋula yol marrtjinanydja walalaŋgu
ḻarruŋalanydja.” ’ ”

7 Yo, nhuma djäkamirri walala,
mäkiri'‐witjurra dhiyakuyinydjayi
dhärukkunydja Godkalaŋuwu, ŋunhi ŋayi
yukurra waŋa bitjan, 8 “Nhenydja yaka
warray djäka yukurra ŋarrakalaŋunydja
wäyingu ŋamathaŋala wal'ŋu yuwalkkuŋala.
Nhuŋuway yana ŋunhi ŋurrunydja walala
gundupuŋalanydja, ga bumara walalanha wak-
inŋuyu wäyindhu, liŋgu bäyŋuna walalaŋgu
djäkamirrinydja yolŋu. Yaka nhe marrtjina ga
ḻarruŋala walalaŋgu, yana nhenydja yukurrana
nhinana guyaŋinyamina nhunapinyaynha nhe,
buŋgawa‐ḻakaranhaminana.”

9 Yo, Garraynydja yukurra waŋa
bitjan, “Mäkiri'‐witjurra ŋarraku ŋe'
nhuma djäkamirrinydja yolŋu walala.
10 Yätjnha yana djäkamirrinydja nhuma
dhuwali wal'ŋu, ga dhiyakuyinayi märrwu
ŋarra nhumalanha yurru dhä‐ḏir'yundja;
nhumalaŋgu ŋurru ŋunhinydja ŋunhi
ŋarraku yolŋu walala marrtjina burakina ga
galŋa‐yätjthina. Ŋarranydja yurru nhumalanha

ŋaŋ'ŋaŋdhunna, gukumana dhipuŋurunydja
djämaŋuru; yakana biyapulnydja yurru
ŋarraku yolŋu walala ŋurruk nhina yukurra
nhokalanydja djäkaŋura. Ŋarranydja yurru
yana djaw'yunna nhokala goŋŋurunydja
walalanha, märr yurru yakana nhe biyapulnydja
gandarr‐ḏumurruyirri ḻukanharayu ŋuriŋi
wäyindhu ŋarrakalanydja; yakana
biyapulnydja nhe yurru maranhu‐wekama
ŋarrakunydja yumurrku'nha, yana
märr‐ḏaw'maranhamirri nhunapinyay nhe
yana, bathala‐ḻakaranhaminyarawunydja.”

Ḻakarama yukurra manymakkalaŋuwuynha
gal'ŋu djäkamirriwalaŋuwuy yana

34:11–31 (The good shepherd)
11-13 “Yo, ŋarrapi dhuwala Garray Godtja, ga

ḻakaramanydja ŋarra yukurra bitjanna, ŋunhi
ŋarrapina yurru marrtji ga ḻarrumanydja
ŋarrakalaŋunydja ŋarra warrya'yun
yolŋu'‐yulŋuwu, ga maḻŋ'marama ŋarra yurru
ŋunhinydja ŋunhi be‐wala barrku wäŋaŋura
walala barrkuwatjthina, ga ŋarrapi yurru
walalanha gäma lili roŋinyamaramanydja
ŋunhiwalayi walalaŋgalay walala wäŋalili.
Ŋarrapina yurru yana djäkanydja yukurra
ŋarrakalaŋuwunydja ŋarra yolŋu'‐yulŋuwu
ŋamathamana, bitjanna bitjan manymak
ŋunhi djäkamirri ŋuli djäka nhanukalayŋu
ŋayi wäyingu. Ŋarra yurru walalanha
gäma roŋinyamaramana balayi dhipalayi
wäŋalili †Yitjurallilina, bala walala yurru nhina
† 34:11-13 34:11–13 Israel

yukurra ḻatju'ŋurana dhikana ŋulwitjŋurana
gapuŋuranydja, ḻukana marrtji ŋatha yurru
ḻatju'mirrina dhikana ŋanya. 14-15 Dhiyalayina
walala yurru nhina yukurra ganydjarrnydja ga
ŋayaŋunydja yurru; walala yurru ŋorranydja
marrtji barrarimiriwnha yana nhämiriwnha,
galyunamiriwnha, liŋgu ŋarrapina ŋunhinydja
yurru walalaŋgu djäkamirri.” Ga bitjarra
ŋayi Garray waŋananydja. 16 “Yo, yuwalk
yana ŋarra yurru maḻŋ'marama ŋunhi
winya'yunarawuynhanydja walalanha,
ga gäma ŋarra yurru roŋinyamarama
ŋunhinha walalanha ŋunhi walala waṉḏina
wiḏi'‐wiḏiyurruna; ŋarra yurru ḏukmarama
ŋunhi rerriwuynha, ga garrpi'‐garrpiṉ ŋarra
yurru marrtji ŋunhi burakinyarawuynhanydja
walalanha. Ga dhunupana ŋarra yurru
dhä‐ḏir'yunna ŋunhiyinydja yätjnhanydja
gal'ŋu djäkamirrinha, ŋunhi ŋayi ḻukana
ŋuthanmaranhamina ŋanyapinyay ŋayi ŋuriŋi
ŋarrakala wäyindhu.

17 “Yo, ŋarranydja yurru marrtji
djarr'yunna ŋamakurru'mirrinha beŋuru
yätjmirriwalanydja barrkuwatjkumana.
18 Liŋgu wiripunydja nhuma ŋuli marrtji ḻuka
ŋatha ḻatju'mirri dhika yana wal'ŋu nhumapi,
bala nhuma ŋuli muŋdhu'‐muŋdhunna marrtji
nhumalaŋgalay djalkiriyuna, baḏuwaḏuyunna
ŋunhiyinydjayi ŋathanha. Nhumapi yana
yukurra ḻuka ŋunhi ḏarrtjalktja wal'ŋu gapu,
bala ŋuliŋurunydja nhe ŋuli goḏuy‐wumana
beŋgurruna ŋunhiyi dhukun'mirriyamana.
19 Yo, wiripu‐guḻku'yunydja yurru

ŋarrakala ŋuriŋi wäyindhu ḻuka ŋunhina
wal'ŋu baḏuwaḏuyunarana ŋatha
muŋdhu'‐muŋdhunarana ga gapunydja
ŋunhinayi dhukun'mirrina, liŋgu ŋuriŋi
nhokala wanaŋa‐ḏumurruyinyarayu.

20 “Yo, yuwalk ŋarra yurru mala‐yarr'yundja
nhumalanha, bitjan bathalamirrinha
ŋunhi ganydjarr‐ḏilkurrunha ŋarra yurru
yulparama gänaŋulili ŋuliŋurunydja ŋunhi
ganydjarrmiriwwalanydja walalaŋgala
ganaŋ'maramana. 21 Liŋgu nhuma
ŋunhi wuṉḏaŋarrmirriyu ŋuli marrtji
ḏur'‐ḏuryunna ŋunhi yalŋgi'mirrinhanydja,
gali'lilina marrtji ḏur'‐ḏuryun bala,
bala walala ŋuli gundupumana ŋunhiyi
ŋuliŋuruyinydja miṯtjiŋuru. 22 Yurru
ŋarranydja walalanha yurru walŋakuma
warray, ga gäma walalanha roŋinyamarama;
yakana biyapulnydja yurru ŋula yolthu
walalanha bitjandhi ŋayaŋu‐yätjkuma.
Yuwalk yana ŋarra yurru barrkuwatjkuma
marrtji ŋamakurru'mirrinha waŋganylili
gali'lili, ga dhuwurr‐yätjmirrinhanydja ŋunhi
ŋurru'‐ŋurruŋunha ga wiripuŋulili gali'lili
dhä‐ḏir'yunarawu. 23 Bala ŋarra yurru nherraṉ
yuṯanhana ŋurruŋunhanydja buŋgawanha,
ŋayi yukurra yurru nhina ŋamakurru'nawal'ŋu
dhikana, bitjanna bitjarra ŋunhi ŋarraku
djämamirri buŋgawa ‡Daypit yäku ŋäthili
wal'ŋu be. Ŋayinydja yurru ŋunhi waŋgany
ŋayipi bukmakkunydja ŋuriki djäkamirri, ga
djäkanydja ŋayi yurru marrtji ŋamathamana
‡ 34:23 David

dhikana walalaŋgu.
24 “Yo, ŋarrapi yurru yana Godtja walalaŋgu,

ga ŋayina yurru walalanha gämanydja
marrtji nhanukalaynha ŋayi goŋ‐gulama,
ŋuriŋinydja ŋunhi ŋayi balanyara yana bitjan
Giŋ Daypit. Yo, ŋarrapi yana Waŋarryu
Garrayyu dhawu'‐nherraranydja bitjarrayi.
25 Ŋarra yurru nherraṉ dhawu'na walalaŋgala,
bitjan walalanydja yurru ŋarrakuwaynha
wal'ŋu yolŋu'‐yulŋu, ga ŋarra yurru walalaŋgu
Waŋarr God, ga nhinanydja walala yurru
yukurra ŋayaŋu‐yal'yunna, gunganhamir-
riyanharawuynha ŋulaŋuru nhäŋurunydja
maḏakarritjŋurunydja romŋuru. 26 Yo, ŋarra
yurru goŋmirriyama walalanha yulŋunydja;
waltjaṉdhunydja walalanha yurru ŋunhi
dharyun bitjanna liŋgu dhuŋgarra‐watjthirri
yana, 27 bala yurru dharpanydja marrtji
ŋuthan ḻatju'thirrina dhikana ŋanyana,
borum‐guḻku'mirriyirrina, ga ŋathanydja
yurru ŋuthan mirithirrina guḻku'yirrina
dhikana wal'ŋu. Yo, ŋarra yurru gulkthunna
ŋunhi rakiny'tja ŋunhi walalanha yukurra
garrpiṉ, bala ŋarra yurru dhawaṯmaramana
yanana walalanha beŋuru miriŋuwalanydja
goŋŋuru. Bala walala yurru marŋgiyirrina
ŋunhi ŋarrapi yana walalaŋgu Garray Godtja.
28 Yakana yurru dhuwurr‐yätjmirriyunydja
walalanha ŋayaŋu‐yätjkuma buma, yana
walala yurru nhina yukurra walŋathirrina
dhikana, yakana barrarirri wiripuŋuwu
ŋula yolkunydja. 29 Yakana yurru ŋula
waŋgany nhina marryany'tja ga ŋula

nhämiriwnydja, ga yakana yurru ŋula
yolthu walalanha biyapul wakalkumanydja.
30 Yo, bukmakthuna yolŋu'‐yulŋuyu yurru
nhämanydja, bala dharaŋanna ŋunhi ŋarrapi
Garrayyu ŋuli gunganhamirriyamanydja ŋunhi
yolŋu'‐yulŋunha Yitjuralpuyŋunhanydja, liŋgu
ŋunhinydja walalanydja ŋarrakuwaynha
dhulŋuŋuna walala. 31 Yo, nhuma Yitjural miṯtji,
nhumanydja dhuwala bitjan ŋarrakuwaynha
wal'ŋu bembi walala, ŋarrakuwaynha wal'ŋu
yana dhulŋuŋuna, ŋunhi ŋarrapi ŋuli
marrtji maranhu‐wekamanydja nhumalanha.
Nhumanydja dhuwala ŋarrakuway yana walala
yolŋu'‐yulŋu, ga ŋarrapi nhumalaŋgu yana
Waŋarr Godtja.” Ga bitjarra ŋayi Garray
waŋananydja.

36
Godthunydja yurru biyapul yuṯakumayi

walŋakuma Yitjuralnhanydja
36:22–38 (New life for Israel)

22 Yo, ḻakaraŋanydja ŋarrakalaŋuwa
yolŋu'‐yulŋuwanydja *Yitjuralpuŋuwanydja
dhuwala dhäruktja gam'. “Dhuwalanydja
dhäruk ŋarrakuŋu ŋunhi ŋarranydja Gunhu'
Waŋarr. Ŋunhi ŋarra yurru roŋinyamarama
nhumalanha balayi nhumalaŋgalay wäŋalili,
yaka waŋiya märr‐winya'yurranydja
biyakanydja gam', ‘Godthunydja ŋanapurrunha
walŋakuŋala, liŋgu ŋanapurrunydja
dhuwala dhuwurr‐ŋamakurru' ŋunhi yolŋu
* 36:22 Israel

walala.’ Yaka waŋiya biyakayinydja, liŋgu
nhumanydja yaka dhuwurr‐ŋamakurru',
yätj yana. Ŋunha wiripuŋuranydja
wäŋaŋura yolŋuyu walalay liŋguna nhäŋalana
nhumalaŋgu ŋunhiyi dhuwurr‐yätjtja, bala
walala yukurra waŋanydja ŋarranhana
yätj‐ḻakaramanydja. Yurru ŋarranydja
yurru märrama walŋakuma warray
nhumalanha Yitjuralpuyŋunhanydja, märr
yurru yolŋuyunydja walalay nhäma, ŋunhi
ŋarranydja ḏarrtjalk ŋarra God, ganaŋ'thun
yukurra ŋuliŋuruyi yätjŋurunydja, bala
walala yurru wokthunna märr‐yiŋgathirrina
ŋarranha yäkunydja. 23 Yo, ŋarrapinydja yurru
milkunharamirrina ŋarranhawuynydja ŋarra
bukmakkalana bäpurru'wala yolŋu'‐yulŋuwala,
märr yurru walala nhäma nhumalaŋgalana,
ŋunhi ŋarrapi ḏarrtjalktja wal'ŋu Waŋarr,
ga yakana yurru yätj marrtji galkithirrinydja
ŋarrakala. 24 Yo, walala yurru marŋgiyirri
ŋunhi ŋarranydja Waŋarr Garray, ŋunhi
ŋarranydja yurru nhumalanha dhawaṯmarama
birrka'mirriŋuru yana wäŋaŋurunydja,
bala gäma nhumalanha roŋinyamarama
nhumalaŋgalaynha wal'ŋu wäŋalili.
25 Ŋarra yurru bikpikthundja nhumalaŋgala
ḏarrtjalknha ŋunhi gapunydja, warrpam'thun
yana ŋarra yurru ḏarrtjalkkumanydja
nhumalanha ŋayaŋuna, ga yakana biyapulnydja
nhuma yurru ḏukṯukthirri wiripuŋuwunydja
waŋarrwu ŋula nhäku maḏayin'kunydja
malaŋuwu, ga yaka biyapul nhuma yurru
djäma ŋula nhä yätjtja. 26 Ŋarranydja

yurru wekama nhumalaŋgu yuṯana wal'ŋu
ŋayaŋu, ga yuṯana yana ŋarra yurru
nherraṉ walŋanydja nhumalaŋgala, ŋunha
ŋayaŋulilinydja djinawa'lilinydja. Yo,
ŋayaŋunydja nhuŋu mirithirrina ḏälnha,
balanyarana biyaku ŋuli guṉḏa, yurru
ŋarranydja ŋunhiyi yurru djaw'yunna, bala
nherraṉdja ŋarra yurru nhumalaŋgala yuṯana
wal'ŋu dhikana walŋamirrina ŋayaŋu, märr
yurru nhuma yukurra bitjanna liŋguna
dhäruktja märramana ŋanya Garraynha.
27 Yo, ŋarra yurru nherraṉ ŋarrakuwaynha
ŋarra Walŋana Birrimbirr ŋunha nhokala
wal'ŋu djinawa'lilinydja ŋayaŋulili, bala nhe
yurru yukurra marrtjinydja ŋuliwitjanna
liŋguna ŋarrakiyingalana dhukarrkurru,
ga ŋayathama nhuma yurru baṯ bitjan
ŋarrakuwaynha yana rom malanha,
bukmakkuma yana. Bitjanna liŋguna nhuma
yurru yukurra djämanydja ŋunhina liŋguna
ŋunhi ŋarrapi ḻakarama yukurra nhumalaŋgu.
28 Bala nhuma yukurra yurru nhinana
ŋunhiliyina wäŋaŋura ŋunhi ŋarrapi wekaŋala
nhumalaŋgalaŋuwu märi'muwu ŋäthili.
Nhumanydja yurru ŋunhi ŋarrakuwaynha
yana miṯtji yolŋu walala, ga ŋarra yurru
nhumalaŋgu Waŋarr God. 29 Ŋarra yurru
nhumalanha dhawaṯmaramanydja ŋuliŋuruyi
nhumalaŋgalaŋuŋuru yätjŋurunydja
dhuwurrŋuru ga gatjaḻŋuru, ga yakana yana
biyapulnydja nhuma yurru djäma ŋunhiyi
djarrpi'. 30 Yo, ŋathanydja yurru ŋuthan
mirithirrina dhikana wal'ŋu ḻatju'thirrina, ga

ḻukanydja nhuma yurru, bala märr‐bakthunna
ŋuriŋinydjayi, ga yakana ŋayi yurru biyapul
ŋunhiyi wäŋa baṉḏanydhirri ga räwakthirri,
ŋathamiriwyirrinydja. 31 Bala nhuma
yurru guyaŋirri balayi roŋiyirrina ŋunhi
nhaltjana nhuma ŋuli yukurranha djäma
yätj ŋäthili, bala nhuma yurru waŋanydja
bitjanna, ‘Ŋilimurruŋguwaynydja ŋunhi
gatjaḻ yätjnha gal'ŋu yanana,’ bitjanna yurru,
bala yurru nhuma gorana ŋuriŋiyinydjayi
djarrpi'yunydja romdhu ŋunhi nhuma
yukurrana ŋäthili djäma bitjarrayi. 32 Biyaka
goriyana ŋurikiyinydjayi nhokalaŋunydja
nhe romgu ga gatjaḻwu. Yuwalk yana
ŋarra yurru nhumalanha walŋakumanydja
yuṯakumanydja, yurru yaka ŋarra yurru
ŋunhi walŋakumanydja nhumalanha yana
märr‐ŋal'yunarawu nhumalaŋguwaynydja.
Ŋarranydja yurru nhuna djäma yuṯakumana
dhikana, ḏarrtjalkkuma wal'ŋu, märr yurru
nhumalanha yolŋu'‐yulŋuyunydja nhämana,
bala dharaŋanna yurru, ŋunhi nhäyinyara
ŋarranydja, ḏarrtjalk wal'ŋu, bala walala
yurru märr‐ŋal'yunna ŋarrakuwaynha.
Dhuwalanydja dhäruk ŋarrakuŋuway, ŋunhi
ŋarra Garray wal'ŋu dhuwalayinydja nherrara.”
Ga bitjarra ŋayi Garray waŋananydja.

33 Ga biyapul ŋayi Garray waŋana,
“Yo, ŋulinyaramirriyunydja ŋunhi ŋarra
yurru ḏarrtjalkkuma nhumalanha, märr
yurru nhuma yakana biyapulnydja
djäma bitjandhiyi yätjkuma, märr
nhuma yurru nhina yukurra ŋunhilina

nhumalaŋgalaynha wal'ŋu wäŋaŋura,
ga biyapul nhuma yurru buṉbunydja
ŋunhiyi malanha buḻŋu'kunharawuynydja
dhuḻ'yundhi balayi dhärranhamaramayi.
34 Dhiyaŋunydja‐wala nhumalaŋgu wäŋa
yukurra dhärra yätjnha ŋanyana dhikana
wal'ŋu dhukun'‐mäypamirrina, yurru
ŋulinyaramirriyunydjayi ŋunhiyi wäŋa yurru
dhika dhapirrkthirrina, ḻatju'yirrina dhikana
ŋatha‐mäypamirriyirrina. 35 Bala yurru walala
ŋuriŋi yolŋuyunydja walalay nhäma, bala
waŋa yurru bitjanna, ‘Way, nhä dhuwalanydja
wäŋa ḻatju'na, ŋanyana dhika ŋiniya! . . .
dhapirrknha. Dhuwala ŋunhi ŋäthilinydjawäŋa
ḏaw'‐ḏawyunaraŋga, dhukun'‐mäypamirriŋga,
räwak muka, ga dhiyaŋunydja‐wala dhuwala
wiripuŋuyirrina, dhapirrkthirrina dhikana
wal'ŋu, balanyarana biyaku ŋuli ḻatju' dhika
ŋanya gärul,’ bitjanna walala yurru waŋa.
36 Yo, ŋuruŋu ŋunhi mulkuruyunydja yurru
nhämana ŋunhiyi ṉirryunna, bala walala yurru
dharaŋanna ŋunhi ŋarrapi ŋuli Garrayyu
gaŋgathinyamirriyama yuṯakumanydja
ŋunhiyi wäŋanha ŋunhi yukurrana dhärrana
baḏuwaḏuyunara. Ŋarrapi dhuwala Garrayyu
dhawu'mirriyaŋalanydja bitjarrayi, ga yuwalk
yana ŋarra yurru djämanydja bitjandhiyi.”

37-38 Yo, ŋayi Garray waŋananydja
bitjarra, “Galkunna ŋarra yukurra dhuwala
ŋarrakalaŋuwunydja ŋarra yolŋu'‐yulŋuwu,
walala yurru ŋunhiyi waŋanydja ŋäŋ'thun
guŋga'yunarawuna ŋarranha, bala ŋarranydja
yurru djämana‐yana, goŋmirriyamana yurru

walalanha, ga dhäŋuru ŋuliŋuruyinydja ŋunhiyi
wäŋanydja yurru dhika dhapirrkthirrina
biyapul, ga wäyin malanha yurru ŋuthan
miṯtji‐guḻku'yirrina, ga wäŋa ŋunhiyi yurru
biyapul birrŋ'thun yolŋu‐mäypamirriyirri
dhika wal'ŋu. Bala walala yurru marŋgiyirrina
dharaŋanna, ŋunhi ŋarranydja ŋarrapi Garray
God.” Ga bitjarra ŋayi Garray waŋananydja.

37
Ŋarakanydja mäḏirriny'tja balayi roŋiyina

walŋathinayi
37:1–14 (The Valley of Dry Bones)

1 Yo, waŋganymirrinydja Garray marrtjina,
bala ŋayi mulkanana ŋarranha, bala ŋayi
djaw'yurrunanydja ŋarranha, bala nherrara
ḻaparra'lilina dhikana wäŋalilinydja. Yo,
ŋunhiyi wäŋanydja gungaŋala warrpam' dhika
ŋuriŋi mäḏirriny'thunydja ŋarakayunydja
malaŋuyu, birrka'mirrina walala marrtjina
ŋorrananydja ŋunhiyi ŋarakanydja.
2 Yo, ŋayi Garrayyu ŋarranha gäŋala
marrtjina, ŋarranydja yukurrana marrtjinana
ŋuliwitjarrayi ŋarakakurrunydjamalaŋukurru;
nhäŋalanydja ŋarramarrtjina mirithirri warray
dhika guḻku' warray, biyapul warray wal'ŋu,
yurru warrpam' ŋunhi yulŋunydja baṉḏany,
räwak yana ŋarakanydja, walŋamiriw. 3 Bala
ŋayi waŋana ŋarrakala, dhä‐wirrka'yurruna
bitjarra, “Way yolŋu, dhuwalanydja ŋuli ŋaraka
biyapul walŋathi?” bitjarra ŋayi Garraynydja.



DJEKILWUŊU DHÄRUK 37:4 li DJEKILWUŊU DHÄRUK 37:7

Ga ŋarranydja buku‐wakmaraŋala waŋana
balanydja bitjarra, “Garray, waŋganynha nhep-
ina marŋginydja dhiyakuyi.”

4 Bala ŋayi waŋana ŋarrakala bitjar-
rana, “Waŋiya ŋunhiyi ŋarakanhanydja
mäḏirriny'nhanydja malaŋunha, waŋiya
biyaka, ‘Nhuma ŋaraka malanha mäḏirriny',
ŋäka dhuwala dhäruk Garraynha. 5Garraynydja
yukurra waŋa nhumalaŋgu, dhiyaku walalaŋgu
ŋarakawunydja bitjan gam'. Ŋarranydja
yurru ŋir'yunna nhumalaŋgala, ga ŋarraku
ŋirny'tja yurru gulŋiyirrina‐wala yana
nhumalaŋgala, ga nhumanydja yurru
walŋamirrina ḏurryundja. 6 Ŋarra yurru
nherraṉ nhumalaŋgala gurrkurrnha malanha,
ga ŋanak, ga barrwaṉ'mirriyamana ŋarra
yurru nhumalanha yulŋunydja, bala nhuma
yurru rumbalyirrina yolŋuthirrina. Bala ŋarra
yurru ŋir'yunna nhumalaŋgala; ŋarrakuway
ŋarra yurru walŋana gulŋiyinyamarama
nhumalaŋgala, ga nhumanydja yurru
walŋathirrina ḏurryunna. Bala nhuma
yurru marŋgiyirrina, ŋunhi ŋarranydja
ŋarrapi Garray God.’ ” Ga bitjarra ŋayi Garray
waŋananydja yukurrana.

7 Bala ŋarra waŋananydja ŋuriki
ŋarakawunydja malanyŋuwu ŋunhi yana
liŋgu dhäruktja ŋunhi ŋayipi ŋarrakala
waŋana ḻakaranharawu waŋanharawu, ga
dhunupana ŋarra ŋäkulanydja rirrakaynha,
walala marrtjina waŋgany‐mana'manapanmina
rirrakaymirriyinana, giṯthu'‐giṯthurrunana
marrtjina dhambay‐mana'‐manapanminana,

ga dhä‐manapanminanydja walala marrtjina
ŋunhiyi ŋarakanydja malanha dhapirrk yana
dhunupa'ŋulili dhaḻakarrlilinydja. 8 Bala ŋarra
nhäŋalana yukurrana ŋunhinhayi malaŋunha
ŋarakanhanydja, bala ŋarra nhäŋala ŋunhiyina
gurrkurrnha, ga biyapul barrwaṉ'thu marrtjina
monyguŋala ŋunhiyi, yurru rumbalnydja
malanha ŋunhiyi ŋorrananydja marrtjina
munatha'ŋuranydja ŋunhili walŋamiriw yana,
liŋgu bäyŋu muka yana walalaŋgala ŋunhi
ŋirny'tja.

9 Ga biyapul ŋayi waŋana ŋarrakala bitjarra,
“Way yolŋu, waŋiya ŋuruku watawu ya', biyaka
waŋiyanydja gam'. Garraynydja Godtja waŋana
nhokala watawala, nhe yurru marrtjinydja bir-
rka'mirriŋuru yana, bala nhe yurru ŋir'yunna
dhiyakalanydja malaŋuwala ŋunhi rakunymirri
dhuwala rumbal ŋorra marrtji, märr yurru
walala walŋathirrina yukurra.”

10 Bala ŋarra waŋanana ŋuriki watawunydja
ŋunhi yana liŋgu ŋupanayŋu dhäruk ŋunhi ŋayi
Garrayyu ŋarrakala ḻakaraŋala waŋanharawu.
Ga dhunupana yana ŋunhiyi watanydja
marrtjina gulŋiyinana ŋunhiwalayinydja rum-
ballilinydja malaŋulili rakunymirriwalanydja,
bala walala walŋathinana marrtjina. Bala
walala gaŋga'‐gaŋgathinana ŋunhiyi malanha,
walŋamirrina dhika dhärrana marrtjina ŋula
nhämunha'na, bena miṯtji dhärrana, bitjarrana
bitjan waŋgany miṯtji miriŋu.

11 Bala ŋayi waŋana biyapul Garray bitjarra,
“Ŋarrakunydja yolŋu walala *Yitjuralnydja
* 37:11 Israel

miṯtji balanyarayi, bitjan dhuwalayi ŋaraka
malanha. Walala ŋuli waŋa walalanhawuy
walala bitjanmirri, ‘Ŋilimurrunydja dhuwala
bitjan räwaknha ŋarakana, walŋamiriwnha.
Yakana ŋilimurru yurru biyapul nhina
walŋamirri yukurra,’ bitjanna walala ŋuli
waŋa. 12 Yurru ḻakarama nhenydja yurru
ŋuripa yolŋu'‐yulŋuwanydja ŋarrakalaŋuwa
biyakayina gam'. Garraynydja ŋilimurruŋgu
waŋana bitjarra, ‘Ŋarra yurru ḻapmaramana
ŋunha molunydja malanha nhumalaŋgu,
bala nhuma yurru dhawa‐yawaṯthunna
beŋuruyinydjayi walŋamirrina dhikana wal'ŋu,
bala ŋarra yurru roŋinyamaramanydja
balayi nhumalanha ŋunhiwalayi wäŋalili
Yitjuralliliyi. 13 Bala nhuma yurru
yuwalkkumana yana wal'ŋu marŋgiyirrinydja
ŋarraku, ŋunhi ŋarranydja ŋarrapi yana
Garray God. 14 Yo, yuwalk yana ŋarra
yurru ŋarrakuway ŋarra walŋanydja
nherraŋ nhumalaŋgala ŋayaŋulilinydja,
bala nhuma yurru walŋathirrina, bala
nhuma yurru wäŋa‐roŋiyirrina ŋunhiwala
nhumalaŋgalaynha wäŋalili, ŋunhi ŋarrapi
nhumalaŋgu wekaŋala. Bala nhumanydja
yurru marŋgiyirrina, ŋunhi ŋarrapi yana
Garrayyu wal'ŋu djämanydja bitjarrayi, ŋunhi
yana liŋgu ŋunhi ŋarra dhawu'mirriyaŋala
nhumalanha ŋäthili. Yo, ŋarra bitjarrayi
dhawu'mirriyaŋalanydja nhumalanha, ga
yuwalk yana ŋarra yurru djämanydja
bitjandhi.’ ” Ga bitjarra ŋayi Garray
waŋananydja.

Djudanydja ga Yitjuralnydja yurru
waŋganynha miṯtji

37:15–28 (Judah and Israel will become one
kingdom)

15 Ga biyapul ŋayi Garray waŋana
ŋarrakala bitjarra, 16 “Yolŋu, märraŋa
dhuwali märrma' dharpa maṉḏanha, bala
yäkuna wukirrinydja dhipali maṉḏaŋulili;
waŋganylilinydja wukirri †Djudanha miṯtjinha,
ga wiripulilinydja dharpalili nhe yurru
wukirri ga ‡Yitjuralnha yäku miṯtjinha. 17 Yo,
märraŋa dhuwali dharpanydja maṉḏanha,
bala waŋgany‐manaparrana maṉḏanha buku
ga buku goŋlilinydja, märr yurru maṉḏa
djan'ku yana bitjan waŋganynha rumbalnydja.
18 Ga walala yurru yolŋu'‐yulŋuyunydja
dhä‐wirrka'yun bitjanna, ‘Nhä dhuwaliyinydja
mayali'?’ bitjanna yurru. 19 Ga nhenydja
yurru ḻakarama bitjan, ‘Godthunydja yurru
märrama ŋunhi märrma'nha miṯtjinha,
Djudanha ga Yitjuralnha, ga walalanydja yurru
ŋunhi goŋŋuranydja nhanukalana, bitjan
waŋganynha miṯtjinydja.’

20 “Yo, mukthurra yana mulkiya
yukirriya ŋunhiyi dharpanydja maṉḏanha
goŋdhunydja nhokalay nhe, ga milkuŋa
ŋuripa yolŋu'‐yulŋuwanydja, 21 ga ḻakaraŋa
walalaŋgu biyakana, gam'. Garrayyu yurru
marrtji märrama nhanŋuwaynydja ŋayi
yolŋu'‐yulŋunha birrka'mirriŋuru yana
wäŋaŋurunydja malaŋuŋuru, bala ŋayi yurru
† 37:16 Judah ‡ 37:16 Israel

gäma roŋinyamaramana ŋunhiwalayina
walalaŋgalaynha walala wäŋalili yirralkalili,
22 bala ŋayi yurru dhä‐manapandja walalanha,
dhambay‐manapanna waŋganygumana, märr
walala yurru nhina yukurra waŋganyŋurana
yana, waŋganynha miṯtji nhanukalana
goŋŋura. Ga waŋganynha ŋayipina yurru
buŋgawanydja ŋurikiyi walalaŋgu bukmakku
yana, ga yakana biyapulnydja walala yurru
nhina ganaŋ'thunara barrku'‐barrkuwatj.
23 Yakana biyapul walala yurru yukurra
buku‐ŋal'yun waŋarrwu djämawuy
goŋbuywunydja, yakana walala yurru
biyapul yukurra baḏuwaḏuyunmirri ŋuriŋi
be raŋgayunydja, ŋunhi ŋarra yukurra
ŋapa‐nherraṉmirri nyinyaŋdhun ŋurikiyi.
Yakana biyapulnydja walala yurru djäma
yätjkuma, liŋgu ŋarrapi yana walalanha
yurru walŋakumanydja be nhäŋurunydja
dhawaṯmarama milnyaŋ'mirriŋurunydja
romŋuru. Bala ŋarra walalanha yurru
ḏarrtjalkkumana, märr yurru walalanydja
ŋarrakuwaynha gal'ŋu yolŋu walala, ga ŋarra
yurru walalaŋgu Waŋarr God.

24 “Yo, nhinanydja walala yurru yukurra
waŋganynha yana miṯtjinydja, ga ŋarrakuna
yurru ŋunhi yolŋu djämamirri buŋgawanydja
walalaŋgu, ŋunhinayi ŋunhi ŋayinydja
balanyarayi bitjan märi'mu nhumalaŋgu
§Daypit yäku. Bukmakthuna walala yurru
dhäruktja yukurra märrama ŋarranha, ga
nhinanydja walala yurru ŋarrakalaynha yana
§ 37:24 David

wal'ŋu romŋuranydja. 25 Bala walala yurru
nhinanydja yukurra ŋunhilinayi wäŋaŋura,
ŋunhi ŋarra wekaŋala ŋarrakalaŋuwala
djämamirriwala *Djaykupkala; walalana
yurru yukurra nhina ŋunhiliyinydjayi ga
walalaŋgu yumurrku', gupaḏalnha‐wala yana
yurru. Ga ŋayinydja ŋunhinydja ŋarraku
djämamirrinydja yolŋu walalaŋgu yurru
buŋgawana gal'ŋu gupaḏalŋuwuna‐wala yana.
26 Ŋarranydja yurru dhawu'na walalaŋgala
nherraṉ, märr walala yurru nhina yukurra
ŋayaŋu‐wurrkurrum'thirrina dhikana wal'ŋu,
marimiriwnha, mäwaya'na yana, bala
ŋuthandja walala yurru bena‐yana gal'ŋu
miṯtjinydja. 27 Ga ŋarrapinydja yurru nhina
yukurra wäŋaramana ŋunhili walalaŋgala
ṉapuŋga' yana dhika wal'ŋu. Ŋarrapi yurru
Godtja walalaŋgu, ga walalanydja yurru
yolŋu walala ŋarrakuwaynha yana. 28 Yo,
bitjanna liŋguna ŋarrakunydja yukurra yurru
Buṉbu dhärra ṉapuŋga'na yanana wal'ŋu
ŋarrakalaŋuwalana yolŋu'‐yulŋuwala, bala
yurru ŋuruŋu ŋunhi yolŋuyu walalay ŋunhi
walala yaka marŋgi ŋarraku, walalanydja
yurru nhämana, bala marŋgiyirrina,
ŋunhi ŋarrapi Garrayyu djarr'yurruna
Yitjuralnhanydja miṯtjinha, märr yurru
walalanydja ŋarrakuwaynha walala yana
gal'ŋu, dhulŋuŋuna yolŋu walala.” Ga bitjarra
ŋayi Garray waŋananydja yukurrana.

* 37:25 Jacob

40
Godku Buṉbunhanydja yurru dhaŋaŋgumana

ŋuriŋi nhanukalay ḻatju'yuna djarraṯawun'thu
dhikana

40:1—43:12 (The perfect Temple was filled with
the Lord’s glory)

1 Yo, ŋarranydja yukurrana nhinana
ŋunhala barrku wäŋaŋura yäkuŋura *Bapilun,
ŋurikala walalaŋgala nhinananydja ŋarra
yukurrana ŋunhi walalanha djaw'‐djawyurruna
yukurrana Bapilunbuyŋuyu miriŋuyu beŋuru
†Djurutjalamŋuru. 2 Waŋganymirrinydja
waluyu Garray marrtjina, bala mulkanana
ŋayi ŋarranha, bala ŋayi garrwarkuŋalanydja
dhawuṯmaraŋala ŋarranha, bala gäŋalana
yukurrana ŋunhana wäŋalili ‡Yitjurallilina
ŋarakalili. Yo, maŋutji‐yurthinyarayunydja
ŋuriŋiyi ŋarranha ŋayi gäŋalanydja, bala
nherrara bukulilina ŋunhana, ga ŋuliŋuruyi
bukuŋurunydja wäŋaŋuru ŋarra nhäŋala
buṉbu‐mäypamirrina dhikana wäŋa. 3 Ga
biyapul ŋayi mel‐warryurruna ŋarranha
Garrayyu galkithaŋala ŋunhiwalayi wäŋalili,
bala ŋarra nhäŋala yolŋunha, ŋayi yukurrana
dhärrana galki dhurrwaraŋura wal'ŋu
Buṉbuŋura Garraywala ŋunhili, yurru
rumbalnydja ŋayi ŋunhi djaḻkarr'yurrunana
yukurrana djingaryurrunanydja, ga
goŋdhunydja ŋayi yukurrana ŋayathaŋala
be nhä djaka'‐nhänharawuy girri'. 4 Bala
ŋayi Garray waŋana ŋarrakala bitjarra,
* 40:1 Babylon † 40:1 Jerusalem ‡ 40:2 Israel

“Nhäŋanydja bulnha biyaka ŋamathaŋa wal'ŋu
marrtjiya yana bukmak ŋunhi nhä ŋarra yurru
marrtji milkuma nhokala. Ŋarranydja nhuna
dhuwala gäŋala lilinydja dhipalanydja, märr
nhe yurru marŋgiyirri, märr yurru nhe marrtji
dhipuŋurunydja roŋiyirri, ga ḻakaramana
Yitjuralwanydja bäpurru'wamiṯtjiwa nhä ŋunhi
nhe nhäŋala marrtjina, warrpam' yana.” Ga
bitjarra ŋayi Garray waŋananydja.

5—42:20
Yo, nhäŋalanydja ŋarra yukurrana ŋunhiyi

Buṉbunydja Garraywu ḻiw'maranhara gun-
ganharanydja ḻoḻuwuynydja, bala ŋayinydja
ŋunhiyi ḏarramunydja marrtjina, bala ŋayi
djaka'‐nhäŋalana yukurrana ŋunhiyi Buṉbu
ga ḻoḻu ŋunhi. Ga biyapul ŋayi marrtjina,
ga djaka'‐nhäŋala ŋunhi dhurrwaranydja
gal'ŋu Buṉbuwuy, ga dhurrwaraŋuru
ŋuliŋuruyinydjayi ŋayi djaka'mirriyaŋala
ŋunhiyinayi Buṉbunha, warraŋul ŋunha ga
djinawa'. Yo, djaka'‐ŋupara ŋayi marrtjina
ŋuriŋi girri'yunydja djinawa' malanha
dhaḻa'‐dhaḻakarr ga dhurrwara malanha,
bukmak yana ŋunhi Godku Buṉbunydja, ga
maḻŋ'maraŋalanydja ŋayi ḻatju'warray dhika,
dhapirrk warray yana, bukmak warray.

43
1 Ga dhurrwaraŋuru ŋuliŋuruyinydjayi ŋayi

garr'yurruna ŋarranha bitjarra bala gali'lili
dhimurru'lili, ŋarra yukurrana dhärrananydja
galki dhurrwaraŋura ŋunhili ḻoḻuŋura yana.
2Ga ŋuliŋuruyinydja ŋarra nhäŋala biyapul'nha

dhikana djarraṯawun'tja, ŋayi yukurrana
marrtjina lili Godnha ŋayipina nhanukalay
ŋayi djarraṯawun'thunydja; marrtjinanydja
ŋayi yukurrana ŋuliŋuru dhimurru'ŋuru,
ga rirrakaynydja nhanŋu ŋunhi balanyarana
bitjan ḏowu dhaḻawan biyapulnha wal'ŋu, ga
ŋunhiyi wäŋanydja birrka'mirri ḻiw'marama
djäriyuna dhika bathara, warrpam'nha
djarraṯawun'kuŋala. 3-4 Ŋarra nhäŋalanydja
ŋunhi, bala bukunydja‐djaw'yunminana, bala
ŋarra galkinana yana bukunydja ŋunha
munatha'lilina, ga yana liŋgu ga djarraṯawun'
ŋunhiyi djuḻkthurruna. Marrtjinanydja ŋayi
yukurrana ŋunhiyi, ga gulŋiyina ŋuliwitjarrayi
dhurrwarakurru, bala ŋunhana‐wala gulŋiyina
djinawa'lilina wal'ŋu Buṉbulilina Godkalana
ŋunhana.

5 Ga dhurrwaraŋuru ŋuliŋuruyinydjayi
Godkala Walŋayu ŋuriŋi Birrimbirryu
gaŋgathinyamirriyaŋala dhawuṯmaraŋala
ŋarranha, bala gäŋalana yukurrana
balayina ŋunhiwalayina Buṉbulili Godkalana,
warraŋullili wal'ŋu ŋunhi nherrara. Bala
ŋarra ŋuliŋuruyinydja nhäŋala ŋunhiyi
Buṉbunydja djinawany'tja wal'ŋu, biyapulnha
wal'ŋu dhaŋaŋnha nhanŋu djeŋarrany'tja
ḻatjuny'tja Garraywu. 6-7 Ga ḏarramunydja
ŋunhiyi yukurrana dhärrana ŋarrakala galki
gali'ŋura, bala ŋarra ŋäkula rirrakaynha ŋanya
Garraynha, ŋayi waŋananydja yukurrana
ŋarrakala beŋuruyi Buṉbuŋuru bitjarra,
“Yolŋu, dhuwalanydja gay' wäŋa ŋarraku
nhinanharamirrina wal'ŋu, ga bitjandhi

liŋgu ŋarra yurru ḻuku‐wurrumanydja
yukurra dhiyala wäŋaŋura. Yo, nhinanydja
ŋarra yurru wäŋaramana yukurra
dhiyalayina ŋarrakalaŋuwalana miṯtjiwala
yolŋu'‐yulŋuwala Yitjuralpuyŋuwalana
gupaḏalnha‐wala yana. Yakana yurru
biyapul Yitjuralyu yolŋu'‐yulŋuyu ga
walalaŋgala ŋurru'‐ŋurruŋuyu djäma
yukurra dhuwurr‐yätjtja malanha;
yakana yana biyapulnydja walala yurru
yukurra buku‐ŋal'yun wiripuŋuwunydja
waŋarrwu, ga baḏuwaḏuyun dhuwalayi
ŋarrakunydja Buṉbu ŋuriŋiyinydja ŋula
nhäyu maḏayin'thunydja malaŋuyu, bäyŋuna
yana. 8 Ŋäthilinydja ŋunhinydja ŋuriŋiyi
nhumalaŋgala ŋurru'‐ŋurruŋuyu guyaŋina
yanapi ŋarranydja ŋula nhä, balanyara
bitjan dhiyakuy munatha'wuy waŋarr,
bala walala nherrara maḏayin' be dharpa
malanha, bala buku‐ŋal'yurruna yukurrana
ŋurikiyina be nhäkuna wiripuŋuwuna
waŋarrwu ŋarrakalana galkina wal'ŋu
ŋunhili Buṉbuŋura. Ŋarranydja dhuwala
ḏarrtjalk warray wal'ŋu God Waŋarr,
yurru walalanydja ŋunhi ŋarranha ŋuli
yolŋu'‐yulŋuyunydja nhäŋiniŋ'‐ḻakaramana,
liŋgu ŋuriŋi walalaŋgalay be nhäyuna
yätjthuna dhuwurryu djämayu, ga dhiyakuyina
märrwu ŋunhi ŋarra ŋaramurryinanydja
walalaŋgu, bala baḏuwaḏuyurrunana
walalanha. 9 Ga ŋunhi walala yurru ganan
gupaḏalkuma wal'ŋu ŋunhiyi waŋarrnha
wiripuŋunha, ḏupthun wal'ŋu be nhä

maḏayin'nhanydja dharpanha malaŋunha ŋula
nhänha, bala ŋarrapinydja yurru nhinana
yukurra walalaŋgala gupaḏalnha‐wala.”

10-11Bala ŋayi Garray waŋana biyapul bitjarra,
“Yolŋu, lakaraŋa ŋuripa ŋarrakalaŋuwanydja
yolŋu'‐yulŋuwa Yitjuralpuyŋuwanydja
nhäyinyara dhuwala gay Buṉbu ŋarrakunydja,
ga nhäyinyara rom ŋarraku dhiyaku
Buṉbuwu, märr yurru walalanydja gorana
walalaŋgalay ŋuriŋi be nhäyunydja
romdhu, bala ŋanydjaḻa'yunna, gonha'yunna
gupaḏalnha‐wala yana. Wukirrina yana
yulŋunydja dhuwalayi djorra'lilina, märr yurru
walala nhämana, bala mulka baṯ bitjanna
dhuwalayi ŋarraku romdja, bukmakkumana
yurru. 12 Yo, dhuwalanydja Buṉbu
ŋarrakunydja mirithirri wal'ŋu dharrpal yana,
ga ŋunhayi bukukurru ḻiw'marama balanyarayi
liŋgu dharrpalyi, ḏarrtjalk yana bitjan
ŋarrapi. Ga dhuwala ŋarraku ŋunhi romdja
gam'. Yakana yurru ŋula yol moy'mirrinydja
galkithirri marrtji ŋarrakala; ŋunhina liŋguna
marrtji yurru galkithirrinydja ḏarrtjalknha
yana wal'ŋu.” Ga bitjarra ŋayi Garrayyu
ḻakaraŋalanydja ŋarrakala.

44
Ḻakarama yukurra nhäyinyara yolŋunydja

yurru gulŋiyirri Godkalanydja Buṉbulili
44:4–9 (Who may enter God’s Temple?)

4 Yo, mukthurruna yana ŋarra yukurrana
nhäŋala ŋunhiyi yulŋunydja mel‐yurthina,

ga ŋuriŋi ḏarramuyu gäŋala ŋarranha
marrtjina, bala nherraranydja ŋayi ŋarranha
galki dhurrwaralilina ŋunhiwala Buṉbulili.
Dhärrananydja ŋarra yukurrana, bala ŋarra
nhäŋalana ŋunhiyi Godku Buṉbunydja biyapul
warray dhika wal'ŋu nhanŋu djeŋarrany'tja,
warrpam' warray dhaŋaŋ dhika monyguŋala,
liŋgu Godnha yana ŋayipina yukurrana nhinana
djinawany'tja ŋunhili Buṉbuŋura. Ŋarra
galkina bukunydja ŋunha munatha'lili, 5 bala
Garray waŋana ŋarrakala bitjarra, “Yolŋu,
nhäŋanydja marrtjiya gurrum'thurra, ga
mäkiri'‐witjurra nhaltjan ŋarra yurru waŋa
marrtji nhokala. Yo, ḻakarama ŋarra yurru
rom‐ḻakarama nhuŋu yulŋunydja dhiyakuyyi
Buṉbuwuy, märr yurru nhepinydja marŋgiyirri
yol yurru yolŋu gulŋiyirri dhipalayi dharapullili,
gumurr‐walkithirri Godkala, ga nhäyinyara
yolŋu yurru yaka gumurr‐walkithirri Godkala.

6 “Yo, ḻakaraŋa ŋuripa yolŋu'‐yulŋuwa
*Yitjuralpuyŋuwanydja, raypirri'‐waḏatjmirriwanydja
ŋuripa biyakana, ‘Nhuma yukurrana djäma
be nhäna yana yätjnha wal'ŋu romdja, ga
yakana biyapulnydja ŋarra yurru waŋa
bitjan, “Bäythi,” bitjan. 7 Nhumanydja
gäŋala lili ŋarrakala dhipalayina Buṉbulili
ŋunhiyinha walalanha dhuwurr‐yätjmirrinha
warray, ŋunhi walala yaka ḏukṯukthirri
yukurra malthunarawu ŋarraku. Yo, ŋunhiyi
dhäruk‐märranhamiriwnydja walala ŋunhiliyi
ŋarrakala buṉbuŋura ŋulinyaramirriyunydja
ŋunhi nhuma ŋuli mundhurr‐wekanha
* 44:6 Israel

yukurranha ŋarraku ŋatha malanha, ga
gulaŋ‐wanḏinyamaranha nhuma ŋuliwäyinnha
gulaŋ, ga ŋuriŋiyinydja nhuma bitjarra
bakmaraŋala dhawu'‐nherraṉminyarawuy
ŋunhi ŋarraku. 8 Yo, ŋarranydja nhumalaŋgala
wekaŋala goŋlili ŋarrakuwaynydja ŋarra
ŋunhi ḏarrtjalktja rom malanha, dharrpalnydja
ŋarrakuwaynydja, yurru nhumanydja yaka
warray djäka ŋamathaŋala ŋarrakalaŋuwu,
yana warray nhumanydja wekaŋala ŋunha
mulkuruwala warray yolŋu'‐yulŋuwala, ŋunhi
walala yaka marŋgi ŋarraku, ŋurikalayi
warray nhumanydja dhayuŋara. 9 Yo,
yakana yana yurru ŋunhinydja yolŋu
walala dhäruk‐märranhamiriwnydja walala
galkithirri marrtji ŋarrakalanydja, ŋunhina
liŋgu ŋarrakuwaynha wal'ŋu yolŋu walala
yurru gulŋiyirri ŋunhiwala ŋarrakalanydja
wal'ŋu Buṉbulili.’ ” Ga bitjarra ŋayi Garray
waŋananydja.

